
ÚTDRÁTTUR 
 
Markmið þessarar rannsóknar er að kanna hvernig tónlistarskólakennarar breyttu 

starfsháttum sínum samfara tækni- og þjóðfélagsbreytingum síðustu ára. Leitast er við 

að kanna með hvaða hætti kennarar hafa brugðist við nýjum tímum.  

 

Rannsóknin er eigindleg rannsókn og eru viðtöl við níu einstaklinga sem hafa 

það sammerkt að hafa nægjanlega starfsreynslu til að skynja muninn og starfa allir 

samkvæmt aðalnámskrá tónlistarskóla. Þrír viðmælendur eru bæði rytmískir og 

klassískir kennarar, þrír eingöngu með klassíska kennslu og þrír með eingöngu 

rytmíska tónlist.  

 

Niðurstöður rannsóknarinnar eru að allir viðmælendur höfðu á einhvern hátt 

brugðist við breyttum tímum og breytt starfsháttum sínum þar af leiðandi. 

Breytingarnar fólust að mestu leyti í að svara kalli nemenda og laga kennsluna meira 

að áhugasviði nemendanna. Helstu breytingar á skólunum eru að vægi klassískrar 

tónlistar hefur minnkað og rytmískar tónlist aukist. Kennarar hafa brugðist við með 

blandaðri kennslu af klassískri og rytmískri tónlist auk þess sem námið er orðið meira 

einstaklingsmiðað en áður. 

 

 

Lykilorð: Uppeldi, tónlistarkennsla, tónlistarskólar, tækni, samkeppni.  

ABSTRACT 
 

The objective of this research is to examine how music school teachers have changed 

their way of working in connection with technology advances and changes in society 

in the last few years.  The goal is to find out how teachers have met the demands of 

new and advancing times. The research is a qualitative research and contains interviews 

with nine individuals that all have in common that they possess adequate work 

experience to be able to sense the difference in their work and all of them also teach 

according to the main syllabus of the music schools. Three of the subjects are also both 

rhythmic and classical music teachers, three do only work in the classical music 

education and three work only in the rhythmic music education. 

The research shows that all those interviewed had in some way acted on the changed 

work environment and all had changed their work methods accordingly. The changes 

were mainly connected to individual design of the studies around the students and the 

student's areas of interest. Most of the changes in the schools are the change in the 

emphasis on classical music, rhythmic music has become as prominent in the schools 

as the classical disciplines. The teachers have responded in tailoring the instruction by 

mixing classical and rhythmic music along with more emphasis being put on 

individualized learning and teaching. 

 
 
 
 
 
Keywords: Upbringing, music teaching, music schools, technology, competition. 

1.  INNGANGUR 
 

Frá síðustu aldamótum hafa tónlistarskólarnir tekist á við ýmsar utanaðkomandi 

breytingar. Þjóðfélagsbreytingar hafa verið miklar á þessum tíma og má þar m.a. nefna 

aukið aðgengi að ýmiss konar upplýsingum og tækni. Almenni hluti aðalnámskrá 

tónlistarskólanna kom út árið 2000 og níu greinanámskrár árin þar á eftir, sú síðasta 

árið 2010. Var það í fyrsta skipti sem heildstæð samræmd námskrá var gerð fyrir 

tónlistarnám í tónlistarskólum. Kennaradeildir höfðu verið í nokkrum tónlistarskólum 

fram að þessum tíma en með tilkomu tónlistardeildar Listaháskóla Íslands árið 2001 

lögðust þær af, nema kennaradeildir í rytmískri tónlist og söngkennslu. Listaháskólinn 

hóf síðan kennslu á meistarastigi árið 2009 og síðan í söng- og hljóðfærakennaradeild 

haustið 2013.    

Í þessari ritgerð reyni ég að varpa ljósi á hvernig tónlistarskólakennarar hafa þróað 

sína kennslu síðustu ár og þá sérstaklega út frá þeim breytingum sem orðið hafa í 

tónlistarskólakerfinu frá síðustu aldamótum. Hér er eingöngu fjallað um þá 

tónlistarkennara sem vinna samkvæmt aðalnámskrá tónlistarskóla. 

 

1.1.   LÝSING Á VIÐFANGSEFNI 
Þar sem rannsóknin snýr að breytingum eftir aldamótin 2000 er vert að skoða hvernig 

þjóðfélagið var fyrir þann tíma og ekki síst hvernig tónlistarskólakennslu var háttað. 

Fyrir aldamótin voru lífskjör á Íslandi svipuð og á hinum norðurlöndunum. Einkaneysla 

og ráðstöfunartekjur voru með svipuðu móti og þar, en við þurftum að hafa meira fyrir 

efnislegum lífsgæðum og bættum það upp með aukinni vinnu (Guðný Björk Eydal og 

Stefán Ólafsson, 2012). Netnotkun og tölvueign var ekki orðin eins almenn fyrir 

aldamótin og aðgangur að netaðgangi ekki eins almennur og í dag. Árið 1995 var u.þ.b. 

50% heimila í landinu með heimilistölvur en 80% allra heimila árið 2002. Þetta sýnir 

gífurlega mikla fjölgun heimilistölva á stuttum tíma og það sama má segja um 

nettenginu sem breiddist mjög hratt út. 90% heimila var komin með nettengingu árið 

2000 (Stefán Ólafsson, Kolbeinn Stefánsson, 2005).  

Fram að aldamótum voru tónlistarskólarnir ekki með heildstæða aðalnámskrá 

og var lítil samræming á meðal skólanna með t.d. form prófa. Margir skólar notuðust 

við 8. stiga prófakerfi frá Bretlandi (ABRSM, 2013) sem hafði verið aðlagað að 

íslenskum skólum og í örfáum þeirra voru menntaðir prófdómarar og viðurkenndir frá 

því kerfi. Fyrir aldamótin var rytmísk kennsla útundan í tónlistarskólum og fáar 

rytmískar deildir í skólum. Aðeins einn tónlistarskóli var sérstklega stofnaður með 

rytmíska tónlist í huga og það er Tónlistarskóli FÍH sem hefur frá stofnum alltaf lagt 

áherslu á rytmíska tónlist (Saga Tónlistarskóla FÍH).  

Árið 2000 kom út almenni hluti aðalnámskrá tónlistarskólanna og var það í 

fyrsta sinn sem heildstæð samræmd námskrá var gerð fyrir tónlistarskóla. Næstu tíu 

árin kom út námskrár fyrir hvert hljóðfæri fyrir sig auk tónfræðagreina. Með tilkomu 

aðalnámskrárinnar er leitast við að samræma námskröfur og námsmat í tónlistarskólum 

m.a. með tilkomu nýs prófakerfis. Sveigjanleiki í skólastarfi er samt enn til staðar og 

gefst skólunum frelsi til að móta sína eigin skólastefnu og áherslur. Rytmísk tónlist fékk 

jafnt vægi á við klassíska tónlist inni í skólunum.  

Í aðalnámskrá tónlistarskóla (Menntamálaráðuneytið, 2000) er  hlutverk og 

markmið tónlistarskóla skilgreint þannig:      

•   Nám í tónlistarskólum skiptist í þrjá megináfanga: grunnnám, miðnám og 

framhaldsnám. Dregið er úr vægi stigskiptingar.  

•   Lögð er áhersla á sjálfstæði skóla og sveigjanlegt skólastarf, hvatt er til 

skólanámskrárgerðar og sjálfsmats skóla.  

•   Sett eru fram markmið fyrir hvern áfanga allra námsgreina. - Skilgreindar eru 

kröfur við lok námsáfanga. Settar eru reglur og viðmið um áfangapróf.  

•   Lögð er áhersla á skapandi starf í hljóðfæra- og tónfræðanámi. 

      

Miklar þjóðfélagsbreytingar hafa orðið síðustu ár. Með auknum hraða 

upplýsinga hefur hraðinn í samfélaginu aukist, hugsunarhátturinn hefur líka breyst. 

Þekking á því hvernig hægt er að „stjórna“ fólki eða hafa áhrif á hegðan þess er nýtt 

til að auka neyslu og jafnvel til að forðast mótþróa (Foley, 2010). Sem dæmi um 

hvernig þjóðfélagið hefur breyst er skrifstofuhúsnæði. Áður var farið til ráðgjafans á 

lokaða skrifstofu en síðan voru veggir brotnir niður og opin rými búin til því allir áttu 

að vinna saman. Grunnskólakerfið tók við þessu, m.a. var farið að kenna í blönduðum 

bekkjum, þar sem fleiri en einn árgangur var saman í stofu og 80 nemendur jafnvel 

hafðir í einu rými. 

Foley (2010) bendir á að á meðal frumstæðra þjóðflokka er unglingurinn fyrst 

aðskilinn frá ættflokknum og síðan sendur út í eyðimörkina til að kynnast hættum, sér 

til andlegs þroska og verða þar með hetja. Hetjur dagsins í dag búa heima hjá foreldrum 

sínum og kynnast hættunum í gegnum tölvuleikinn EverQuest í kjallaraholu.  

John Kratus (2007) segir að líkja megi tónlistarmenntun við hákarl. Ef hákarlinn 

hættir að synda þá deyr hann. Tónlistarmenntunin í Bandaríkjunum hefur verið farsæl 

vegna þess að skólarnir hafa stuðst við þarfir samfélagsins og eru söngskólar í lok 19. 

aldar og aukin hljómsveitaráhersla um miðja 20. öldina skýr dæmi um það. Sagan segir 

okkur líka að tónlist stendur aldrei í stað heldur þróast áfram. Til að skilja breytingar 

sem verða á tónlist og áhrif þeirra á tónlistarkennslu er nauðsynlegt að skilja þær 

félagslegu breytingar sem verða í þjóðfélaginu á hverjum tíma. Malcolm Gladwell 

(2014) segir að litlir hlutir og smáar aðgerðir geti oft valdið stórum breytingum. Oft eru 

það fáir einstaklingar sem eru fullir áhuga og hafa skýra framtíðarsýn og tekur hann 

sem dæmi fyrstu framleiðendur einkatölva. 

Árið 2004 kom út skýrsla bandarísku samtakanna Music for All Foundation 

(2004) um stöðu tónlistarnáms í Kaliforníu frá árunum 1999 – 2004. Á sama tíma og 

almennum nemendum fjölgaði um 5,8% þá fækkaði tónlistarnemendum um 46,5% og 

tónlistarkennurum á sama tíma um 26,7%. Þrjár ástæður eru nefndar fyrir þessari 

fækkun tónlistarnemenda. Í fyrsta lagi átak í lestrarkennslu og stærðfræði sem leiddi til 

minnkandi áherslu á tónlist. Í öðru lagi var fjármálakreppa á svæðinu á þessum tíma 

sem leiddi til minnkandi fjárframlaga til tónlistarkennslu. Í þriðja lagi þá var listkennsla 

ekki jafn hátt skrifuð og aðrar námsgreinar. Þegar skoðað var áhugasvið nemenda þá 

var tónlist efst á lista þeirra en samt fækkar þeim um tæp 50%. Í skýrslunni er skoðað í 

hvaða tónlistarfögum eru mestu breytingarnar og kemur þá fram að minnstu 

breytingarar eru í rythmískri tónlist og hljómsveitarstarfi fyrir utan lúðrasveitir. Mesta 

fjölgun er í tölvutónlist eða um 63%.  

Á þessum tíma höfðu áhyggjur bandarískra yfirvalda verið á slæmri útkomu 

nemenda í grunnskólum miðað við nemendur í öðrum löndum, m.a. í lestrarkunnáttu 

og stærðfræði. Var þá farið af stað með átak í menntun nemenda svokallað „No child 

left behind act“, þar sem aðallega var lögð áhersla á lestur og stærðfræði (Klein, 2015). 

Líkja má þessu við lestrarátak sem mennta- og menningarmálaráðuneytið hefur boðað 

í Hvítbók (2014).  Það væri vert að rannsaka hvort það átak hafi neikvæð áhrif á önnur 

fög eins og listgreinar.  

Aðgengi að öðrum áhugamálum en tónlist hefur aukist og kröfurnar orðið meiri. 

Í skýrslu sem menntamálaráðuneytið lét gera 2005 – 2006 um íþróttaiðkun barna 

(Starfshópur um mótun íþróttastefnu, 2006) kemur í ljós að hlutfallslega æfðu fleiri 

með íþróttafélögum 1992 en 2005 en aftur á móti var lítil sem engin aukning frá 1997 

til 2005. Tæp 62% nemenda í 5. – 6. bekk grunnskóla æfðu íþróttir árið 2005 vikulega 

eða oftar og 47,6% nemenda 9. og 10. bekk en 31% nemenda framhaldskóla. Hlutfall 

nemenda í efri bekkjum grunnskóla sem æfa fjórum sinnum í viku eða oftar hefur aukist  

úr 17% árið 1992 í 30,9 árið 2003. Hlutfall nemenda sem æfa einu sinni til þrisvar 

sinnum í viku var 23,1% árið 1992 en árið 2005 var það komið niður í 16,7%. Þessar 

tölur styðja það sem kennarar segja að íþróttaiðkun nemenda hefur aukist og þá 

sérstaklega hefur æfingum íþróttafélaga fjölgað. 

Tækniþróun síðustu ára hefur verið gífurleg. Tölvutækninni hefur farið það hratt 

fram að erfitt er að halda í við hana. Tölvurnar eru alltaf að verða hraðvirkari og 

einfaldari í notkun. Tækin verða minni með árunum og það sem var einungis hægt að 

gera í borðtölvu fyrir fimm árum er nú hægt að gera í snjallsíma. Það sem áður þótti 

munaður er nú orðin nauðsyn. Þeir sem eru ekki með síma eru í miklum minnihluta og 

pappírsviðskipti eins og bréfpóstur er að færast yfir í tölvurnar. Á síðustu árum hefur 

snjallsímatækninni fleygt fram og er hægt að segja að snjallsími sé nú orðin tölva með 

síma. Með aukinni tækni jókst upplýsingaflæði og aðgangur að upplýsing-

um varð mögulegur í gegnum internetið. Tónlist fór að færast yfir á netið, bæði löglega 

og ólöglega. Tónlistarforrit sem höfðu verið á færi efnameiri fóru að lækka í verði og 

forrit, t.d. nótnaskriftaforrit sem höfðu eingöngu verið hugsuð fyrir atvinnumenn og 

háskóla, voru nú komin í einkatölvur og þaðan yfir í snjallsíma. Upptökuforrit eru nú 

aðgengileg öllum, sem og hljóðbankar (e. sound bank) þar sem hægt er að sækja t.d. 

trommutakta frá heimsþekktum tónlistarmönnum. Tónlistin var allt í einu orðin 

almannagæði (e. non rivalry), þ.e. samkeppni var ekki um vöruna, fleiri gátu notað hana 

á sama tíma. Eftirspurn eftir list og menningu hefur aukist með auknu framboði og nú 

eru skapandi greinar (e. creative industries) ört vaxandi iðnaður (Ágúst Einarsson, 

2012)  

 Þjóðfélagið var skemmtanasinnað á árunum fyrir hrun. Ef skoðuð er 

fyrirtækjamenningin þá var mikið lagt upp úr skemmtanagildinu. Viðburðastjórar voru 

ráðnir í stærstu fyrirtækin, t.a.m. bankana og sáu þeir um ýmsa viðburði á vegum 

fyrirtækisins. Allir voru vinir og allir voru saman í opnu rými. Þetta var þjóðfélagið þar 

sem allir áttu að verða ríkir strax að loknu námi og hafa lítið fyrir því. Börnin voru 

spurð þegar þau komu úr skóla „var gaman í skólanum” en ekki „hvað lærðirðu í 

skólanum í dag”. Gamanið var aðalatriðið. Þetta var tímabilið þegar stéttarvitund og 

barátta um betri kjör og lífsgæði voru í lágmarki. Þann 4. mars 2005 ályktaði 

Rafiðnaðarsamband Íslands (2005) að réttast væri að gera baráttudag verkalýðsins að 

fjölskyldudegi þar sem kröfugangan væri barn síns tíma. Það hefði engum dottið þetta 

í hug 10 árum áður.     

 Það er óhætt að segja að á síðustu 20 árum hafi orðið miklar breytingar í 

þjóðfélaginu sem kalla á önnur vinnubrögð til að mæta þeim kröfum. Aukin tækni og 

hraðinn í þjóðfélaginu hefur t.d. áhrif á nemendur þar sem segja má að tæknin sé farin 

að verða áreiti (Stefán Ólafsson, Kolbeinn Stefánsson, 2005). Á sama tíma og öll þessi 

tækni og allur þessi hraði dynur á okkur er grunn- og framhaldsskólakerfið að reyna að 

koma til móts við nemendur með breyttum kennsluaðferðum og aukinni 

tækninotkun. „Þetta er heimur nýrra tækifæra og meiri hraða. Þetta er heimur sem lofar 

meira frelsi en krefst meiri aga og sjálfsábyrgðar“ (Stefán Ólafsson, Kolbeinn 

Stefánsson, 2005 bls.11). Eitt meginmarkmið þessarar rannsóknar er að skoða hvort 

tónlistarskólarnir hafi farið sömu leið og grunnskólarnir og breytt starfsháttum sínum 

auk þess sem skoðað er hvort ástæða hafi verið til þess að breyta kennsluaðferðum. 

 Árið 2005 var gerð könnun á lífsgildum Íslendinga á vegum European social 

survey og var notuð íslensk þýðing á lífsgildakvarða Salom Schwartz (Friðrik Jónsson, 

2006). Niðurstöðurnar komu á óvart því að þjóðfélagsumræður um viðhorf Íslendinga 

til lífsgæða á 21. öld bentu til að mikil efnishyggja væri ráðandi. Niðurstöðurnar voru 

á þann veg að Íslendingar leggja áherslu á jafnrétti, að umgangast fólk, að vera trúir 

vinum sínum og hafa gaman af lífinu. Lítil áhersla var á ríkidæmi, skemmtun og 

velgengni. Nokkrar ástæður geta verið fyrir þessum niðurstöðum m.a. að sú lýsing á 

daglegu lífi Íslendinga sé að hluta til ýkt, önnur skýring sé að viðmælendur vilji ekki 

sýna hvernig þeir eru. Þegar skoðuð er aldursskipting á svörunum kemur greinilegur 

munur í ljós. Yngra fólkið er mun opnara fyrir breytingum og leggur meiri áherslu á 

velgengni og veraldleg gæði en eldra fólkið. 

 

1.2.   RANNSÓKNARSPURNINGAR OG RANNSÓKNARMARKMIÐ 
Markmið rannsóknarinnar var að kanna hvaða breytingar kennarar gerðu á starfsháttum 

sínum undanfarin ár með tilliti til þessara þátta: Tilkomu aðalnámskrár, tækniþróunar 

og þjóðfélagsbreytinga. 

Hefur aðalnámskrá stuðlað að breytingum og framþróun á kennsluháttum og 

kennsluaðferðum? Í aðalnámskrá tónlistarskólanna stendur:  

„Í skólastarfi á að ríkja fjölbreytni í vinnubrögðum og 

kennsluaðferðum. Kennarar bera faglega ábyrgð á því að velja 

heppilegustu og árangursríkustu leiðirnar til að ná markmiðum 

aðalnámskrár og skólanámskrár. Við val á kennsluaðferðum og 

vinnubrögðum verður að taka tillit til markmiða sem stefnt er að, 

aldurs, þroska og getu nemenda sem í hlut eiga hverju sinni og eðlis 

viðfangsefnisins. Vönduð kennsla, sem lagar sig að markmiðum og 

nemendum, eykur líkur á árangri“ (Menntamálaráðuneytið, 2000: 

bls. 23).  

 

Hvernig áhrif hafa samfélagsbreytingar haft á tónlistarkennsluna í dag? Má þar líta á 

ýmsa þætti eins og fjölmenningu, tækniþróun og aukinn hraða í þjóðfélaginu. Hvaða 

áhrif hefur aukið aðgengi að tækni eins og og snjallsímar, tölvur og internetið haft á 

kennsluaðferðir? Undanfarin ár hefur með aukinni tækniþróun margfaldast aðgengi 

almennings að upplýsingum auk þess sem ýmis tónlistarforrit fyrir tölvur og snjallsíma 

eru nú aðgengileg með engum eða litlum tilkostnaði.  

Rannsóknarspurningin er: Hafa starfshættir tónlistarskólakennara þróast í takt við 

samfélagsbreytingar, tækniþróun og ákvæði aðalnámskrár frá árinu 2000 og ef svo er 

þá hvernig? 

 

1.3.   HAGNÝT MARKMIÐ RANNSÓKNA 
Þar sem um frumrannsókn er að ræða þá eru markmið rannsóknarinnar tvíþætt. Hagnýt 

annars vegar og fræðileg hins vegar. Hagnýti hlutinn er sá að rannsóknin varpar ljósi á 

hvernig kennsluhættir eru hjá tónlistarskólakennurum og hvort og hvernig þeir breyttust 

síðustu ár. Einnig er hægt að skoða í því sambandi hverju þarf að breyta og hvað hefur 

áunnist. Í tónlistarskólunum hefur einstaklingskennsla (maður á mann) verið ríkjandi 

alveg frá byrjun og oft talað um að námið sé einstaklingsmiðað. Samkvæmt 

útskýringum á hvað einstaklingsmiðað nám er þá má velta fyrir sér hvort 

tónlistarkennslan sé löguð að þörfum hvers og eins eða einungis stöðluð kennsla. 

 Fræðilegi hlutinn snýr að því að aldrei áður hafa verið skoðaðir kennsluhættir 

tónlistarskólakennara á Íslandi eða verið settir í samhengi við rannsóknir fræðimanna. 

Þar sem fáar rannsóknir hafa verið gerðar á tónlistarskólakennslu hérlendis getur þessi 

rannsókn gagnast þeim sem skoða vilja aðra þætti tónlistarskólakennslu. 

 
1.4.   FRÆÐILEG NÁLGUN, HELSTU KENNINGAR  

 Margar rannsóknir hafa verið gerðar um kennslufræðilega þætti og þá sérstaklega í 

grunn-, leik- og framhaldsskólum. Einnig hafa verið gerðar rannsóknir um tækniþróun 

og þjóðfélagsbreytingar. Hér er sjónum beint að þróun tónlistarskólakennslu í 

nútímasamfélagi og í leiðinni skoðuð viðhorf tónlistarkennara til þessara breytinga sem 

orðið hafa frá aldamótum.  

Hinn hefðbundni tónlistarskóli var fram að síðustu aldamótum án nokkurrar 

samræmdar menntastefnu eins og aðalnámskrár og hafði verið í grunninn óbreyttur frá 

því fyrstu tónlistarskólarnir voru stofnaðir, þó ekki sé hægt að alhæfa um það. Fróðlegt 

er að skoða hvort kennsla í tónlistarskólum í dag passi við skoðun  John Dewey  um 

hefðbundna skólann. 

„Hefðbundni skólinn gat komist af án nokkurrar skipulegrar 

útfærðar menntunarheimspeki. Nánast allt sem hann þurfti í þá 

veru voru nokkur almenn orð eins og menning, agi, hinn mikli 

menningararfur og þar fram eftir götunum, því að raunveruleg 

leiðsögn var ekki sótt til þeirra heldur til siðvenju og fastra 

hefða“ (Dewey, 2000: 38 - 39). 

 

Þótt þarna sé verið að vísa í grunnskólann þá er alveg hægt að yfirfæra þessa skýringu 

hans yfir á tónlistarskólann. Það hefur verið talað um að tónlistarskólinn hafi alltaf verið 

íhaldssamur, formfastur og óbreytanlegur þó það eigi kannski ekki við í dag.  

  Tæknibreytingar hafa verið gífurlega miklar á síðustu 15 árum og eins og North 

og Hargreaves (1999) segja þá hefur orðið verðfall á tölvum og netaðgangi sem veldur 

því að aðgangur að þessari tækni er orðinn aðgengilegur öllum. Við erum að færast inn 

í samfélag þar sem safn tónlistarbóka og tónlistar almennt er orðið aðgengilegt öllum  

þeim sem hafa aðgang að tölvu. Í dag er spurningin ekki þegar leitað er að tónlist „Hvað 

er til?“ heldur „Hver er besta leiðin til að finna óendanlegt magn af gögnum?“  Hluti af 

rannsókninni er hvort hafi verið tekið mið af þessu og tækniþróunin verið nýtt sem 

verkfæri til að efla kennsluna og koma til móts við þarfir nemenda. 



	  

	  

	  
18	  

	  

 Einstaklingsmiðað nám er orðið algilt í grunnskólakennslu og er þá átt við þá 

skilgreiningu að mæta nemanda á þeim stað þar sem hann er staddur og fela honum 

viðfangsefni sem henta honum sérstaklega og á hans hæfileikasviði (Bachmann, 2006). 

Tónlistarskólakennsla er að mestum hluta einstaklingskennsla þar sem nemandinn er 

einn með kennara í tímum. Kennarinn hefur því góða möguleika á að miða námið við 

þarfir hvers einstaklings fyrir sig. Skoðað er hvort einstaklingsmiðað nám er til staðar 

í tónlistarskólakennslu í dag og hvort að það sé ein af þeim breytingum sem orðið hafa 

á síðustu árum.     

 Rannsóknarspurningarnar fjalla allar um hvernig kennarar brugðust við 

breyttum tímum í sinni kennslu og eru því skoðuð ýmis fræðiskrif og rannsóknir sem 

fjalla um þessar breytingar eins og John Kratus (2007) segir að tónlistin standi aldrei í 

stað hún þróist eins og þjóðfélagið og nauðsynlegt sé að skólarnir þekki þjóðfélagið og 

þarfir þess til að geta aðlagast.  

 

1.5.   KYNNING Á AÐFERÐAFRÆÐI RANNSÓKNAR 
Eingöngu eru rannsakaðir þeir kennarar sem starfa í tónlistarskólum sem starfa 

samkvæmt aðalnámskrá og eru aðilar að prófanefnd. Tónlistarskólarnir eru um 70 

talsins. Úrtak eru skólastjórnendur og kennarar. 

 Þýðið (e. population) er hópur sem stendur að skólunum þ.e. skólastjórnendur 

og kennarar. Þetta er markmiðsúrtak. Viðmælendur eru valdir úr þýðinu og eru hafðir í 

huga ólíkir einstaklingar hvað varðar menntun, kyn og starfsreynslu. Notaðar eru 

eigindlegar rannsóknir byggðar á  grundaðri kenningu frekar en megindlegar þar sem  

getur verið erfitt að fastsetja ýmis hugtök í megindlegar spurningar og ýmsar aðrar 

upplýsingar geta komið með eigindlegum rannsóknum. Þar sem um mismunandi 

starfsumhverfi er að ræða getur verið erfitt að fastsetja spurningar sem henta öllum og 

eru jafnvel ekki mælanlegar. Einstaklingsviðtöl – hálf opin viðtöl (e. semi – structured 

interviews), þar sem rannsakandinn hefur ákveðnar spurningar sem eru ekki leiðandi 

heldur er viðmælandanum gefið færi á að tjá sig um það sem honum finnst skipta máli, 

geta opnað á fleiri víddir. Ólík sjónarmið henta því betur þessari rannsóknaraðferð. 

Viðmælendur voru níu talsins og eru þrír kennarar sem kenna eingöngu klassíska 

tónlist, þrír sem kenna eingöngu rytmíska tónlist og þrír sem kenna bæði klassíska og 

rytmíska tónlist. Einn viðmælandi er skólastjórnandi. Öll viðtöl voru hljóðrituð með 

samþykki viðmælenda og koma þeir fram undir dulnefni. 

1.6.   RÖKSTUÐNINGUR FYRIR VALI Á VIÐFANGSEFNI 
Rannsakandi hefur verið starfandi í tónlistarskólum og skólalúðrasveitum í hartnær 30 

ár, þar af 19 ár sem skólastjóri. Í starfi sínu hefur hann orðið var við ákveðnar 

viðhorfsbreytingar gagnvart tónlistarnámi þar sem aukin krafa er um að nemendur hafi 

gaman af náminu og í mörgum tilfellum hefur afskiptaleysi foreldra af námi 

barna þeirra aukist. Nemendur virðast oft hætta í námi um leið og það er orðið leiðinlegt 

að læra. Rannsakandi hefur því velt því fyrir mér hvort tónlistarkennslan hafi orðið á 

eftir þjóðfélagsþróuninni og hvort skólinn geri of miklar kröfur til nemenda eða jafnvel 

of litlar kröfur. Rannsakandi hefur sjálfur verið að nýta sér tæknina við kennslu og orðið 

var við áhuga margra annarra kennara á að gera slíkt hið sama. Spurningar vöknuðu hjá 

honum um hvort skólinn væri að sinna þörfum og óskum nemendanna og hvort við 

værum að nýta okkur þau tól og tæki sem í boði eru.   

 Það hefur verið í umræðunni innan tónlistarskólanna að nemendur flosni úr 

námi á unglingsárum, einnig að tónlistarnám sé komið í samkeppni við aukið framboð 

á tómstundastarfi. Áhugi nemenda hefur breyst, hljóðfæraval er annað en fyrir 20 árum. 

Lúðrasveitir innan tónlistarskóla heyra nær sögunni til eða eru allavega ekki svipur hjá 

sjón miðað við hvernig þær voru. Mikill niðurskurður eftir bankakreppuna í 

tónlistarskólunum skilaði auknum biðlistum, en í dag eru skólarnir farnir að tala um að 

það vanti nemendur. Hugsanlega eru tónlistarskólarnir á ákveðnum tímapunkti núna 

og þörfin er því brýn að skoða innra starf skólanna og þá sérstaklega kennsluhætti. 

Rannsókn þessi gæti varpað ljósi á hvernig kennarar innan skólanna hafa brugðist við 

breyttum tíma og áherslum. Gott er að bera saman grunn- og tónlistarskóla til að sjá 

hvernig grunnskólarnir hafa þróað sína kennsluhætti og hverju það hefur skilað þeim. 

Ég tel að rannsókn þessi gæti varpað ljósi á margt í starfi skólanna sem er gott eða mætti 

betur fara.  

 Með tilkomu tónlistardeildar í Listaháskóla Íslands 2001 voru kennaradeildir 

sem höfðu áður verið í Tónlistarskólanum í Reykjavík og Tónskóla Sigursveins D. 

Kristinssonar lagðar af. Engin kennaradeild var sett á stofn í Listaháskóla Íslands þar 

til 2013 og voru því 12 ár sem liðu án kennaradeildar í hljóðfærakennslu. Vert er að 

skoða hvernig skólarnir brugðust við því t.d. með endurmenntun kennara eða þjálfun 

nýrra kennara. Einnig er fróðlegt að skoða hvaða áhrif þetta gat í tónlistarkennara-

menntuninni hafi haft á skólana og þróun þeirra.   

1.7.    UPPBYGGING RITGERÐAR 

•   Kafli eitt er lýsing á viðfangsefninu, rannsóknarspurningarnar, markmið 

rannsókna, helstu kenningar, kynning á aðferðafræði, rökstuðningur og 

uppbygging ritgerðar. 

•   Kafli tvö er fræðilegur bakgrunnur, fyrri rannsóknir, útskýringar á helstu 

viðfangsefnum rannsóknarinnar og hugtök. 

•   Kafli þrjú er aðferðafræði rannsókna, þátttakendur rannsóknar, 

rannsóknarnálgun, lýsing á rannsóknaraðferð, framkvæmd rannsóknar og 

greining gagna. Einnig er réttmæti og áreiðanleiki rannsóknar og staða 

rannsakanda. 

•   Kafli fjögur er niðurstöðukafli þar sem ályktanir og niðurstöður eru settar fram 

samkvæmt rannsóknargögnum og settar í samhengi við fræðilegan bakgrunn. 

•   Kafli fimm er umræðukafli þar sem rannsakandi dregur fram ályktanir af 

rannsóknarvinnunni og hugmyndir að frekari rannsóknum. 

•   Kafli sex er lokaorð þar sem rannsakandi dregur sínar ályktanir af 
rannsókninni.  	  

2.  FRÆÐILEGUR BAKGRUNNUR 
 

Í þessum kafla er fjallað um fyrri rannsóknir, þróun tónlistarskólanna, aðalnámskrá og 

að lokum ýmis hugtök. 

 

2.1.   FYRRI RANNSÓKNIR 
Engar rannsóknir hafa verið gerðar nákvæmlega um þetta tiltekna efni að rannsakandi 

best veit, en nokkrar innlendar rannsóknir tengjast efninu. Rannsakandi mun fjalla um 

þær í stuttu máli. Helgi Þorbjörn Svavarsson (2013) skrifaði meistaraprófsritgerð um 

fjölmenningu í íslenskum tónlistarskólum þar sem hann skoðaði birtingarmynd 

fjölmenningar með áherslu á forystu og samskipti í skólunum. Freyja Gunnlaugsdóttir 

(2015) skrifaði meistaraprófsritgerð um stöðu framhaldsmenntunar í tónlist. Hafdís 

Pálsdóttir (2011) skrifaði meistaraprófsritgerð þar sem hún fjallar um kennslubók í 

píanóleik sem byggist á markmiðum aðalnámskrár og tekur á þeim þáttum sem ætlast 

er til, eins og skapandi þætti. Meistaraprófsritgerð Önnu Sigurbjörnsdóttur (2013) 

fjallar um aðdraganda og áhrif fyrstu lagasetningar til fjárhagsstuðnings 

tónlistarskólanna. Þar rekur hún sögu tónlistarskólanna og hvernig lagabreytingar 

höfðu áhrif á þá. Í ritgerð Leifs Kristjáns Gjerde (2014) er borin saman staða 

tónlistarskólanna í dag samanborið við aðalnámskrá tónlistarskólanna, stefnu Félags 

tónlistarkennara auk bandarískra hugmynda um hvernig efla megi skólastjórnendur. 

Einnig er borin saman staða íslenskra tónlistarkennara og hvernig hugmyndir eru um 

að undirbúa þá fyrir kennslu á nýrri öld. Félag tónlistarskólakennara (2003) gaf út 

niðurstöðu könnunar á starfi tónlistarkennara auk þjónustu og umfang tónlistarskóla 

skólaárið 2002 – 2003.  
Anne Bamford (2011) gerði fyrir mennta og menningarmálaráðuneytið 

umfangsmikla rannsókn á umfangi og gæðum list- og menningarfræðslu á Íslandi 2008 

og 2009. Kannaðir voru þrír þættir:  

•   Hvað er gert í listfræðslu og hvernig er það gert?  

•   Hver eru gæði listfræðslu?  

•   Hvaða möguleikar liggja í listfræðslunni nú og í framtíðinni og hverjar   

eru áskoranirnar?    

Kom þar fram að listfræðsla á Íslandi er góð á alþjóðlegan mælikvarða og nýtur 

stuðnings í samfélaginu. Einkennandi fyrir íslenska listfræðslu er hið umfangsmikla 

tónlistarskólakerfi sem starfar við hliðina á hinu almenna skólakerfi. Í rannsókninni er 

skoðað kennslufyrirkomulag sem hún segir að byggist á hefðbundum aðferðum 

hljóðfæra- og söngkennslu og er klassísk tónlist almenn. Anne Bamford segir í skýrslu 

sinni að hvetja ætti tónlistarskóla til nánara samstarfs við grunnskóla og rannsaka 

ætti áhrif mismunandi kennsluaðferða og kennslufyrirkomulags á gæði, ástundun og 

ánægju nemenda. Þar á hún við einkakennslu í samanburði við samkennslu í hljóðfæra- 

og söngkennslu. Hún minnist einnig á að aðgengi sé nokkuð gott en 

að bæta þurfi aðgengi nemenda með sérþarfir. Varað er við breytingum á 

kennsluháttum sem hafa neikvæð áhrif á ástundun náms og aðgengi. Í skýrslunni er 

talað um að „tónlistarskólarnir ættu að íhuga meiri sveigjanleika sem viðbragð við 

félagslegum og efnahagslegum breytingum“ (Anne Bamford, 2011: bls. 99). Breytt 

samfélag og menntakerfi setur pressu á tónlistarskólana um að breyta 

sínum kennsluháttum og aðlagast. John Sloboda (2001) segir að tónlistarkennsla í 

skólum virki ekki án samkomulags hagsmunaaðila sem séu kennarar, nemendur, 

foreldrar og stjórnvöld. Tónlistin er stöðugt að breytast og rannsóknir sýna að 

tónlistarkennarar hafa lítinn sem engan áhuga á þeirri tónlist sem nemendur þeirra hafa 

áhuga á.  

Þetta passar vel við hugmyndir John Dewey (2000) um nám og kennslu, ekki 

síst hvað varðar sköpun. Hann taldi að mikilvægustu þættir menntunar og þroska 

mannsins væru einstaklingseðlið, umhverfið og tjáningin. Dewey var framsækinn 

fræðimaður og vildi rækta og þroska einstaklingseðlið án þess að stýra því of mikið, 

eins var með tjáninguna. Reynslan skipti stóru máli og höfða ætti til áhugamála barna 

hverju sinni því þjóðfélagið væri sífellt að breytast og þáttur menntunar væri að 

undirbúa nemendur fyrir núverandi þjóðfélag. Dewey var einn af frumkvöðlum 

svokallaðrar verkhyggju (pragmatisma) sem var skyld raunhyggju. Raunhyggjan segir 

m.a. að manneskjan sé bæði skynjandi og hugsandi vera og að það sé forsenda 

þekkingar. Verkhyggjan tekur undir þetta og bætir við að maðurinn sé ekki bara 

þiggjandi heldur líka gerandi. Þekkingin kemur ekki einungis í gegnum upplýsingar 

sem okkur eru veittar heldur ekki síst í gegnum þekkingarleit. Dewey segir að maðurinn 

eigi að halda áfram að mennta sig og þroska alla sína æfi. Hann segir einnig að ef 

nemendur fái ekki að nýta sér eigin reynslu og upplifun á tónlist, takmarki það getu og 

árangur á námi þeirra.   

 J. Terry Gates (2000) fjallar um þær efasemdaraddir sem oft heyrast um hvort 

þörf sé á að kenna tónlist. Hann fjallar um fjóra þætti sem hafa áhrif á tónlistarmenntun. 

Í fyrsta lagi hugræn geta (e. cognitive capacity): Nám byggist á því að nemendur hafi 

getu til að taka á móti upplýsingum og muna þær en hugræn geta er ekki bundin af 

þessu heldur er það meira taugalífræðilegt ferli þar sem við byggjum á því sem við 

skynjum áður en reynsla okkar mótar það. Í öðru lagi mat á innsæi (e. evaluative 

insight): Allir hafa reynslu eða upplifun sem  lætur þá óhreyfða. Aukin vitræn geta og 

þekking, aðallega í gegnum endurtekningar getur breytt þessari upplifun og mótað 

hana. Í þriðja lagi þekking (e.knowledge): Þetta er eins og tónlistarhugtök, aðferðir og 

reglur, hvernig framleiða skal tón. Samskipti við aðra tónlistarmenn í gegnum 

sameiginlega þekkingu og tungumál tónlistar. Í fjórða lagi færni (e. skills): Þarna er 

ekki verið að tala um þekkingu eins og hún er skilgreind í skólum heldur frekar 

líkamlega færni eða réttara sagt vöðvaminni (e. manipulative). Má segja að Gates er 

þarna að taka undir verkhyggju (pragmatisma) Dewey (2000).   

 Besta leiðin til að nema tónlist er að gefa nemendum skilvirka leið til að ná 

færni og þekkingu og miðla því sem þau hafa lært. Helstu afsakanir nemenda sem hætta 

í námi eða hafa aldrei viljað fara í tónlistarnám er að mjög margir tónlistarmenn hafi 

náð árangri án þess að fara í tónlistarnám. Gates talar um að bilið milli tónlistarnáms í 

skólum og það sem hann kallar lifandi tónlist (e. life music) sé hægt að brúa með því að 

endurskilgreina þekkingu sem aðgerð þeirra fjögurra þátta sem skilgreindir voru hér að 

ofan.    

 Börje Stålhammar (2000) skrifar um kennslu tónlistarnema og þeirra reynslu og 

upplifun í tónlist. Hvernig upplifir ungt fólk tónlist í dag, er hægt að líta á þessa upplifun 

og reynslu sem nám eða þekkingu? Hvernig nám hentar þeim og hvaða form 

þekkingaröflunar geta þeir ráðið við? Þetta eru m.a. þær spurningar sem velt er upp í 

kennaradeildum tónlistarháskólanna í Svíþjóð. Tónlistin í hugum ungmenna er 

einstaklingsbundin og undir áhrifum frá umheiminum. Þau prófa hana, dæma eftir sinni 

upplifun, þekkingu og reynslu og ef sú upplifun brýtur í bága við þá kennslu sem í boði 

er eins og t.d. hjá tónlistarskólum er skiljanlegt að þau búi til sín eigin viðmið, viðmót 

og starfshætti sem eru á skjön við sömu þætti í skólunum. Dewey (2000) er með svipaða 

sýn á námi og kennslu varðandi sköpun, þar sem hann talar um að umhverfið og 

tjáningin og einstaklingeðlið þroski manninn. Börje Stålhammar (2000) nefnir einnig 

að um 95% af ungu fólki í Svíþjóð nefnir tónlist sem eitt aðal áhugamál og eru þeir 

meðal stærstu neytenda tónlistar í samfélaginu þar sem tónlistaráhuginn er bundinn við 

lífsstíl, tísku og hugsjónir. Dewey segir um hlutverk kennarans: 

„Hann verður að vera upplýstur um þá möguleika til að leiða 

nemendur inn á ný svið sem felst í þeirri reynslu sem þeir hafa þegar 

öðlast og hann verður að nota þessa þekkingu sem viðmið til að velja 

og skipuleggja þau skilyrði sem hafa áhrif á reynslu þeirra hér og nú“  

(Dewey, 2000: bls.86). 

 

Stålhammar (2000) talar um þrjá mismunandi tónlistarheima sem ungt fólk lifir 

í. Það er alþjóðlegur skemmtanaiðnaður í fyrsta lagi þar sem iðnaðurinn setur upp hvað 

er í boði og hvað er vinsælt. Í öðru lagi er það menningarlegur bakgrunnur sem hefur 

mótað einstaklinginn og mun halda því áfram og í þriðja lagi er þekking sem er kennd 

t.d. í skólaumhverfinu. 

 Heimurinn breytist hratt og er aukin áskorun til samfélaga og einstaklinga um 

hnattvæðingu og nútímavæðingu. Kannski er mest krefjandi vandamál kennara á 21. 

öldinni að finna kennsluaðferð sem byggist á því að miðla þekkingu og sem er einnig 

auðvelt að mæla, en byggist einnig á upplýsingaöflun nemenda og að nám í skólum sé 

ekki endanlegt (Andreas, 2012) . 

 
2.2.   TÓNLISTARSKÓLARNIR 

Lítum nú á tónlistarskólana og þeirra þróun. Fyrsti tónlistarskólinn á 

Íslandi, Tónlistarskólinn á Ísafirði var stofnaður 1911 og starfaði til 1918. Elsti 

starfandi tónlistarskólinn í dag er Tónlistarskólinn í Reykjavík en hann var stofnaður 

1930. Í kjölfarið var farið að stofna tónlistarskóla á vegum tónlistarfélaga og þá helst í 

stærri sveitarfélögunum. Með tilkomu fyrstu laga um fjárhagslegan stuðning við 

tónlistarskóla sem sett voru í apríl 1963 (nr. 12/1963) má segja að algjör þáttaskil hafi 

orðið og skólum hafi farið að fjölga, en samkvæmt lögum tók ríkið þátt í 1/3 af 

launakostnaði skólanna. Þarna var allt í einu möguleiki á að bjóða öllum að stunda 

tónlistarnám óháð fjárhag. Áður en lögin tóku gildi voru skólarnir 13 

talsins en nokkrum árum seinna voru þeir 26 og nemendafjöldinn hafði tvöfaldast. Með 

lögum um tónlistarskóla sem sett voru 1975 (nr. 22/1975) var hlutfallinu breytt og ríkið 

tók þátt í helmingi af launakostnaði skólanna. Þetta varð mikil breyting því flest 

sveitarfélög stofnuðu tónlistarskóla upp frá því. Með tilkomu þessara laga varð mikil 

gróska í tónlistarskólum, hægt var að halda námskostnaði í lágmarki og farið var að 

bjóða upp á tónlistarnám í flestöllum sveitarfélögum. Sveitarfélögin tóku alfarið við 

rekstri tónlistarskólanna samkvæmt lögum (nr. 87/1989) sem tók gildi 1. janúar 1990 

og stóð mikill styr um málið þar sem margir óttuðust að skólagjöld myndu hækka og 

þjónustan versna (Anna Sigurbjörnsdóttir, 2013). Í meistaraprófsritgerð Önnu 

Sigurbjörnsdóttur rekur hún þessa sögu. Þar minnist hún á þátt tveggja manna sem 

höfðu veruleg áhrif á þróun tónlistarskólanna, þ.e. þeirra Ragnars í Smára, sem var 

ötull baráttumaður fyrir eflingu lista og Gylfa Þ. Gíslasonar sem var sá ráðherra sem 

kom lögunum á fót.  

Í dag eru um 70 tónlistarskólar í landinu og nemendafjöldi var um 

15 þúsund árið 2009 (Félag tónlistarkennara, 2009). Þróun skólanna var hæg framan af. 

Aðbúnaður var misjafn milli skóla. Mjög margir skólar voru í óviðunandi húsnæði, 

ekkert húsnæði var gert sérstaklega fyrir tónlistarkennslu og hljóðfærakostur var oft á 

tíðum rýr. Fyrsta húsnæðið sem var byggt sérstaklega fyrir tónlistarskóla frá grunni og 

hannað að hans þörfum var Tónlistarskóli Hafnarfjarðar árið 1997. Í dag hafa margir 

skólar fengið nýtt húsnæði sem hentar þeirra starfsemi.   

 Allir tónlistarskólarnir sem stofnaðir voru á síðustu öld voru „klassískir“ 

tónlistarskólar, þ.e. kenndu nær eingöngu klassíska tónlist. Einstaka skólar víkkuðu 

aðeins sjóndeildarhringinn og buðu upp á annars konar tónlist og önnur hljóðfæri en 

tilheyrðu klassískri tónlist. Það var með tilkomu Tónlistarskóla FÍH 19. september 1980 

að farið var að kenna markvisst rytmíska tónlist. Það er óhætt að segja að þessi skóli hafi 

auðgað tónlistarlandslagið. Rytmísk tónlist sem oft var litin hornauga í tónlistarskólum 

er nú orðin jafngild þeirri klassísku. Mikil gróska hefur alla tíð verið í þessum skóla og 

margir af okkar færustu hljóðfæraleikurum útskrifast þaðan. Haustið 1997 var 

kennaradeild í rytmískri tónlist stofnuð við skólann og hefur hún verið starfrækt síðan. 

Með tilkomu Tónlistarskóla FÍH og ekki síst með menntun hæfra kennara hefur 

virðingin fyrir faginu aukist og tónlistin sækir fram. Þegar rytmísk tónlist fór að sækja 

í sig veðrið og verða viðurkennd sem fag fóru margir tónlistarskólar að stofna hjá sér 

ákveðnar deildir fyrir þess konar tónlist sem oft voru kallaðar alþýðutónlistardeildir en 

í dag kalla flestir þær rythmískar deildir. Heimstónlist hefur verið að aukast í 

tónlistarskólum landsins og má kannski segja að með meiri fjölmenningu í 

samfélaginu aukist áhugi á þeirri tónlistarstefnu.  

2.3.   AÐALNÁMSKRÁ 

Það hafði lengi verið baráttumál tónlistarskólakennara að gefin yrði út heildstæð 

aðalnámskrá fyrir tónlistarskólana í landinu. Það var loks árið 2000 að ný aðalnámskrá 

kom út fyrir skólana (Menntamálaráðuneytið, 2000). Fyrst almennur hluti og síðan 

næstu ár komu greinanámskrár fyrir einstök hljóðfæri, söng og tónfræði. Síðasta 

greinanámskráin kom út 2010. Þetta var gífurlegt framfararspor fyrir tónlistarskólana 

og þá ekki síst fyrir rytmískt tónlistarnám sem fékk loks jafnt vægi á við nám í klassískri 

tónlist. Um 80 tónlistarkennarar tóku þátt í gerð námskránna auk annarra sérfræðinga. 

Í almenna hluta aðalnámskrá er fjallað um hlutverk aðalnámskrár og er þar talað um að 

samræma helstu þætti tónlistarnáms, bæði milli skóla og innan einstakra skóla. Kveðið 

er á um sjálfstæði skóla og mælt með að hver skóli geri sína skólanámskrá. Það sem 

snýr að þessari rannsókn er það hlutverk sem aðalnámskrá stendur fyrir:    

„Hlutverk aðalnámskrár tónlistarskóla er jafnframt að stuðla að 

víðsýni og sveigjanleika í kennsluháttum, svo og að hvetja til 

faglegrar og gagnrýninnar umræðu meðal tónlistarkennara um 

markmið og leiðir í kennslu. Námskránni er ætlað að hafa áhrif á 

námsframboð, kennslufyrirkomulag og námsmat í tónlistarskólum.   

Aðalnámskrá tónlistarskóla er enn fremur til upplýsingar, m.a. fyrir 

foreldra/forráðamenn, sveitarstjórnir og aðrar skólastofnanir. Auk 

þess er fyrirsjáanlegt að aðalnámskrá muni leiða til breytinga á 

starfsmenntun tónlistarkennara“. (Menntamálaráðuneytið, 2000: bls. 

11)  

Meginmarkmiðum tónlistarskóla er skipt í þrjá flokka: Uppeldisleg markmið, leikni- og 

skilningsmarkmið og að lokum samfélagsleg markmið.  

Uppeldisleg markmið fela í sér að auka tilfinningaþroska nemenda, vekja áhuga 

á tónlist og iðkun hennar, m.a. að hlusta á fjölbreytta tónlist, samspil og syngja og leika 

á hljóðfæri. Einnig er lagt upp með að læra að meta sjálfan sig og sína getu, auk þess 

sem áhersla er lögð á vönduð vinnubrögð og samstarf.  

Leikni- og skilningsmarkmið fela í sér hefðbundið tónlistarnám, þ.e. læra að 

spila eða syngja eftir nótum, þekkja ýmsar tónlistarstefnur, tímabil eða stíltegundir eftir 

heyrn. Skapa eigin tónlist og geta notast við spuna. Einnig að geta túlkað tónlist eftir 

því frá hvaða tímabili hún er og geta tjáð sig um tónlist og tilfinningamátt 

tónlistar, hlutverk hennar og áhrifamátt. Nemendur læra ólíkar stíltegundir.  

Samfélagsleg markmið fela í sér að gefa öllum sem þess óska færi á að kynnast 

tónlistarnámi, einnig að skapa nemendum færi á tónlistarflutningi, bæði utan og innan 

skóla. Stuðla að aukinni þátttöku áhugafólks í tónlistarlífi. Undirbúa fyrir margvísleg 

tónlistarstörf og efla tónlistarlíf í samfélaginu.  

  Þetta er það helsta sem hlutverk tónlistarskóla snýst um. Skólarnir 

hafa viðamiklu hlutverki að gegna hvað varðar að þjálfa atvinnutónlistarmenn auk þess 

sem áhugamenn eru líka hluti af verkefnum tónlistarskólanna.  

 

2.3.1.   Prófakerfið 

Það hafði lengi verið ósk að matskerfi (próf) skólanna yrðu samræmt. Fram að því að 

aðalnámskrá kom út höfðu flestir skólarnir stuðst við breskt prófakerfi (ABRSM, 2013) 

en lítið sem ekkert samræmi var á milli skóla og prófdómarar voru oft innan sama  skóla 

og ekki með prófdómaraþjálfun. Í aðalnámskrá segir svo um skipan tónlistarnáms:  

„Nám í tónlistarskólum skiptist í þrjá megináfanga: grunnnám, miðnám og 

framhaldsnám“ (Menntamálaráðuneytið, 2000: bls17). Einnig segir um próf „Hverjum 

megináfanga lýkur með áfangaprófum, þ.e. grunnprófi, miðprófi og framhaldsprófi, 

annars vegar í hljóðfæraleik og hins vegar í tónfræðagreinum“(menntamálaráuðneytið, 

2000: bls. 17). Prófanefnd tónlistarskólanna var stofnuð  27. febr 2002 til að hafa 

umsjón með framkvæmd prófa. Fyrstu prófin, samkvæmt samræmdu prófamati, voru 

vorið 2004. Elín Anna Ísaksdóttir (2012) fjallar um það í ritgerð sinni hver reynsla 

tónlistarkennara af samræmdu prófakerfi í tónlistarnámi er og kemst hún að þeirri 

niðurstöðu að endurskoða þurfi prófakerfið algjörlega.  

 
2.3.2.   Greinanámskrá 

Í greinanámskrár eru hluti aðalnámskrár og eru sjö hefti. Þær eru flokkaðar eftir eftir 

hljóðfærafjölskyldum auk rytmískrar tónlistar og tónfræðagreina. Þær er vegvísir fyrir 

nemendur og kennara. Námskránum er ætlað að tryggja samræmi milli hljóðfæra og 

fjölbreytni í náminu. Markmið og námskröfur eru sett fram fyrir hvern námsáfanga og 

einnig viðmið um námsmat. Í hljóðfæranámi eru, auk venjulegra þátta eins og æfinga, 

tónstiga og óundirbúins nótnalesturs, einnig gerðar kröfur um fjölbreytt verkefnaval, 

utanbókarnám, skapandi starf og leik eftir eyra. Þessir tveir síðastnefndu þættir voru 

nýjung í tónlistarkennslu þegar námskráin kom út og er einn af meginþáttum 

rannsóknarinnar að kanna hvort þetta sé orðinn hluti af kennslunni.  

2.3.3.   Tónfræðanám 

Tónfræðanám er í námskránni samheiti yfir tónfræði, tónheyrn, tónlistarsögu, 

hljómfræði, formfræði og kontrapunkt. Þessar greinar eiga að samþættast í grunn- og 

miðnámi en í framhaldsnámi hafa skólarnir val um hvort fögin eru kennd samþætt eða 

aðskilin. Nemendur í rytmískri tónlist stunda sérhæft tónfræðanám sem snýr að þeirra 

fagi eftir grunnpróf. Markmiðið með tónfræðanámi er að auka tónnæmni, gerð og 

þekkingu á innri gerð tónlistar og að fást við fjölbreytileg viðfangsefni. Auk 

hefðbundinna þátta í tónfræðanámi er talað um tölvutækni.  

„Í tónfræðanámi gefst kostur á að nýta tölvur meðal annars sem 

skráningartæki, upptökutæki, hljóðgjafa, tæki til tónsmíða og síðast 

en ekki síst sem upplýsingamiðil. Þannig geta tölvur komið inn í 

nánast alla þætti námsins og er mikilvægt að skólar nýti sér 

möguleika þeirra. Æskilegt er að nemendur kynnist tölvunotkun í 

tónlist á sem fjölbreytilegastan máta“ (Menntamálaráðuneytið, 2005: 

bls.17).  
 

2.3.4.   Skapandi starf 

Í aðalnámskránni kom inn liður sem ekki hafði verið kenndur mikið  í hinum almennu 

tónlistarskólum en það var skapandi þáttur. Í aðalnámskránni er fjallað um skapandi 

starf. 

„Skapandi starf í hljóðfæranámi getur m.a. falist í eigin tónsmíðum 

og flutningi þeirra, spuna út frá gefnu upphafi, svo sem 

laglínuhendingu, eða snarstefjun við gefið hljómferli eða lag. Starf af 

þessu tagi þroskar hug og hönd, eykur skilning á innri gerð tónlistar 

og býður auk þess upp á fjölbreytilega notkun efnis sem nemendur 

hafa þegar lært, svo sem tónstiga og hljóma“(Menntamálaráðuneytið, 

2000: bls. 27). 

 

Lögð er áhersla á að þetta verði haft að leiðarljósi, sérstaklega í grunnnámi, en mið- og 

framhaldsnemendur geti valið hversu mikil áhersla verði lögð á skapandi starf.   

 

2.4.   TÓNLISTARKENNARAR 
Af þeim skólastigum sem eru  til, þá hafa tónlistarkennarar aðra stöðu en t.d. grunn- og 

leikskólar hvað varðar menntun, bakgrunn og þjóðerni.  

2.4.1.   Menntun tónlistarkennara 

 Anna Sigurbjörnsdóttir (2013) fjallar í grein sinni um áhuga á að mennta kennara til 

að geta mannað t.d. stöður í sinfóníuhljómsveitum og kennarastöður í tónlistarskólum. 

Tónlistarskólinn í Reykjavík var strax brautryðjandi í menntun tónlistarkennara og 

fyrsta kennaradeildin var stofnuð þar 1961, söngkennaradeildin sem síðan varð 

tónmenntakennaradeild og var hugsunin sú að útskrifa  tónlistarkennarar til starfa í  

barna- og gagnfræðaskólum landsins. Í kjölfarið bættust við hljóðfærakennaradeildir 

og er hægt að segja að meginþorri tónlistarkennara komi úr þessum deildum (Anna 

Sigurbjörnsdóttir, 2013). Kennaradeildir voru síðan stofnaðar í Tónskóla Sigursveins 

D. Kristinssonar, Tónlistarskóla FÍH (rytmísk kennaradeild)  og við Söngskólann í 

Reykjavík (söngkennaradeild). Með tilkomu tónlistardeildar Listaháskóla Íslands 

2001(LHÍ) voru kennaradeildir Tónlistarskólans í Reykjavík og Tónskóla Sigursveins 

D. Kristinssonar lagðar af en kennaradeildir í Tónlistarskóla FÍH og Söngskólanum í 

Reykjavík héldu áfram. Meistaranámi í kennslufræðum hófst 2009 í Listaháskólanum 

en almenn kennaradeild tók ekki til starfa fyrr en haustið 2013 þegar nám í söng- og 

hljóðfærakennaradeild hófst (Um Listaháskólann, 2012). Það má segja að 

tónlistakennaranám hafi að stórum hluta lagst niður fljótlega eftir aldamótin þar til 2013 

en kennsla í rytmísku kennaranámi aftur á móti hélt sér og gæti það verið einn af þáttum 

þess að rytmískt tónlistarnám í tónlistarskólum hefur aukist undanfarin ár. Ekki eru til 

neinar handbærar tölur sem sýna hversu margir kennarar í tónlistarskólum landsins eru 

með kennarapróf úr þessum deildum. Mjög stór hluti kennara er með framhaldsnám frá 

erlendum tónlistarháskólum og er mjög fjölbreytt nám þar að baki úr fjölmörgum 

skólum víðs vegar um heiminn þó mest frá Evrópu og Norður- Ameríku. Má því segja 

að kennarar tónlistarskólanna hafa ólíkan bakgrunn og ekki einsleitt nám að baki. 

 Erlendir tónlistarskólakennarar hafa alla tíð frá stofnun fyrsta tónlistarskólans 

skipað stóran sess í framgöngu tónlistaruppeldis. Í byrjun síðustu alda þegar áhugi á 

hljómsveitarstarfi var að byrja voru fengnir erlendir tónlistarmenn til starfa í 

hljómsveitum sem sinntu auk þess tónlistarkennslu (Bjarki Sveinbjörnsson, 2011). Það 

er óhætt að segja að það sé þessum erlendu hljóðfæraleikurum að þakka hversu 

blómlegt tónlistarlífið varð strax í byrjun síðustu aldar. Flestir tónlistarkennarar af 

erlendum uppruna voru frá Mið-Evrópu  og voru þeir margir á flótta undan nasisma í 

kringum síðari heimsstyrjöldina en í lok 9. áratugarins þegar járntjaldið féll opnaðist 

möguleiki fyrir tónlistarmenn frá Austur-Evrópu að koma hingað til starfa (Ingibjörg 

Eyþórsdóttir, 2007). Í dag eru um 25% tónlistarkennara í skólunum af erlendum 

uppruna (Helgi Þ. Svavarsson, 2013). 

 
2.5.   GRUNNSKÓLINN Á 21. ÖLD 

Árið 1996 fór rekstur grunnskólanna alfarið yfir til sveitarfélaganna og má segja að 

miklar breytingar hafi orðið í kjölfarið. Ný lög voru samþykkt 1995 um grunnskóla þar 

sem gert var m.a. ráð fyrir einsetningu skóla, lagaákvæði um samræmt námsmat og 

nýjar kennsluaðferðir og nýtt umhverfi skóla sem kallað var „skóli án aðgreiningar“ 

(Jón Torfi Jónasson, 2008). Í aðalnámskrá grunnskólanna (2011) er talað um þær 

breytingar sem orðið hafa á 21. öldinni í íslensku samfélagi og þær kröfur 

kennarastéttarinnar til að mæta þeim. 

„Í upphafi 21. aldar hafa orðið gagngerar breytingar í íslensku 

samfélagi sem hafa bein og óbein áhrif á skólakerfið og þá um leið 

nám nemenda og störf kennara. Hvort sem litið er til efnahags og 

atvinnumála, félagsmála og fólksflutninga, tækni og samskipta má 

finna deiglu og breytingar sem hafa áhrif á menningarlíf og þekkingu, 

menntun og uppeldi. Það má til sanns vegar færa að breytingar í 

íslensku samfélagi undanfarin ár hafi verið mjög hraðar og því aukast 

kröfur til skóla um að aðstoða samfélagið við að átta sig á 

breytingunum og takast á við nýjar aðstæður. Allt þetta eykur kröfur 

til kennarastéttarinnar, bæði til að greina samfélagsbreytingar og til 

að fella starfsemi skólanna að þeim á ábyrgan hátt“ (Mennta og 

Menningarmálaráuðneytið, 2013: bls 13 – 14).  

 

Í viðamikilli rannsókn sem gerð var á árunum 2008 – 2013 var farið yfir starfshætti í 

skólum, foreldrasamstarf, list- og verkgreinar, upplýsingatækni, kennsluhætti, skipulag 

og stjórnun, nám og þátttöku nemenda. Í niðurstöðum rannsóknarinnar kom í ljós að 

viðhorf starfsmanna skólanna og foreldra samræmist vel þeim þáttum aðalnámskrár 

sem snúa að lögum og ákvæðum. Einnig virðist vera sátt hjá foreldrum um 

einstaklingsmiðað nám. Rúmlega helmingur fagmenntaðra starfsmanna hafði aftur á 

móti efasemdir um að kennarar væru nógu vel undirbúnir fyrir einstaklingsmiðað nám. 

Skólabyggingar sem byggðar hafa verið eftir að skólinn var einsettur gera flestar ráð 

fyrir opnu rými til að skapa fjölbreyttari starfshætti. Mikill hluti starfsmanna skólanna 



	  

	  

	  
31	  

	  

var ánægður með stjórnunarhætti og starfsanda (Gerður Óskarsdóttir, 2014). Bein 

kennsla og aðrar svipaðar kennsluaðferðir sem stýrast af kennurum voru algengustu 

aðferðirnar. Hópavinna nemenda var lítil og minnkar eftir því sem nemendur eldast. 

Kennsluhættir virðast vera fjölbreyttari á yngri stigum og einnig þar sem teymiskennsla 

er ríkjandi. Kennarar grunnskólanna nota upplýsingatækni til undirbúnings kennslu og 

til foreldrasamskipta og skipar þar upplýsingaforritið Mentor stóran sess. 

Upplýsingamennt er kennd í sérstökum tímum en er lítið notuð í hinni almennu kennslu. 

Ánægja foreldra er með upplýsingastreymi skólanna. Almenn ánægja foreldra var með 

samskipti heimilis og skóla en samt töldu þeir sig ekki hafa mikla möguleika á að hafa 

áhrif á skólastarfið. Áhrif nemenda á námið virðist að þeirra mati vera lítil og 

hugmyndir þeirra hefðu lítið að segja. Annars virðast samskipti milli nemenda og 

kennara vera góð (Gerður Óskarsdóttir, 2014). 

„Breytingar á félagslegu, menningarlegu og tæknilegu umhverfi kalla ekki aðeins á 

nýjar námsgreinar heldur einnig á ný viðhorf og nýja menningu og nýja kennsluhætti 

án þess þó að gera lítið úr því sem fyrir er“ (Jón Torfi Jónasson, 2012: bls. 20).  

 

2.6.   HUGTÖK 
Hér að neðan koma útskýringar á helstu hugtökum rannsóknarinnar.  
 

2.6.1.   Klassísk tónlist 

Á seinni tíma 18. aldar ruddi sér til rúms nýr tónlistarstíll sem kallaður var klassískur 

stíll. Talað er um að barokktímabilinu ljúki við dauða J.S. Bach 1750 og við taki 

klassíska tímabilið sem lauk síðan við dauða Beethovens 1827 (sumir segja að 

tímabilinu hafi lokið fyrr), en þá tók við rómantíska tímabilið (Headington, 1987). 

Klassíska tónlistin var með fögrum laglínum en jafnframt einföld og hógvær. Meira var 

unnið með hryn, tilbrigði og styrkleika heldur en áður.  Þetta var tími sinfóníuhljóm-

sveita.  Sinfóníuformið var mikið notað og var í fjórum köflum.   

Hljómsveitin var nú ekki einskorðuð við óperuna og í fyrsta sinn í sögunni fékk 

hún meira vægi en tónverk fyrir söngrödd. Hljómsveitin þróaðist í það sem hún er í dag. 

Semballinn vék fyrir fiðlum. Hljómsveitirnar voru litlar til að byrja með, u.þ.b. 35 

manns. Sinfónían þróaðist út frá óperuforleiknum og varð gífurlega vinsæl. Haydn 

samdi yfir 100 sinfóníur og hefur verið kallaður „faðir sinfóníunnar“. Konsertinn var 

líka mjög vinsæll en hann er víxlleikur einleikshljóðfæris og hljómsveitar. Fiðlan var 

oftast einleikshljóðfærið en nú var komið til sögunnar nýtt hljóðfæri sem kallað var 



	  

	  

	  
32	  

	  

fortepiano og gaf meiri möguleika. Styrkleikabreytingar urðu algengari en áður og oft 

mjög miklar. Laglínan fór að verða meira áberandi en fjölröddun hafði verið að mestu 

leyti í aðalhlutverki á barokktímanum. Hrynur varð fjölbreyttari, en hann hafði verið 

einfaldur á barokktímanum.  

Nú á tímum er klassísk tónlist oft notað sem samheiti yfir tónlist sem er frá því 

um 1100 til dagsins í dag og er ekki rytmísk tónlist eða heimstónlist.   

 

2.6.2.   Rytmísk tónlist 

Rytmi kemur úr gíska orðinu ῥυθµός, rhytmos og merkir „skipulögð hreyfing raða á 

sterkum og veikum þáttum eða við gagnstæðar eða mismunandi aðstæður“ (Colridge,  

Furnivall, Murrey og Onions, 1971). Í dag er rytmísk tónlist samheiti fyrir djass, rokk 

og popptónlist sem hefur uppruna sinn af afrísk-amerískri tónlist sem ekki teljast til 

klassískrar tónlistar eins og það hugtak er almennt skilið (Menntamálaráuðneytið 

2000). Skilin á milli klassískrar tónlistar og rytmískrar felast meðal annars í því að 

klassíska tónlistin er mjög bundin af skrifaðri tónlist og lítið um frelsi utan þess. 

Rytmísk tónlist er að stórum hluta frjáls í flutningi og byggist mikið á spuna. 

 

2.6.3.   Heimstónlist 

Hugtakið heimstónlist kom fyrst fram 1987 hjá litlu plötuútgáfufyrirtæki í London sem 

fannst tónlist og tónlistarmenn frá m.a. Afríku, Suður- Ameríku og öðrum löndum en 

vestrænum týnast innan um rokktónlist í hljómplötuhillum í verslunum (Broughton, 

1994).  Þetta er sú tónlist sem ekki flokkast undir klassíska eða rytmíska og er tónlist 

ákveðinna svæða eða þjóða. Oftast er þessi tónlist frábrugðin klassískri og rytmískri 

hvað tónamál varðar, t.d. aðrar tóntegundir en tíðkast í vestrænni tónlist eins og 

kvarttónatónstigar eða sígaunatónstigar. Skilin á milli rytmískrar og heimstónlistar eru 

kannski ekki sérstaklega skýr enda hafa þessar stefnur oft verið settar saman. Einnig er 

nútímatónlist sem er oft flokkuð undir klassíska tónlist tengd bæði rytmískri og 

heimstónlist. 

 
2.6.4.   Einstaklingsmiðað nám 

Einstaklinsmiðað nám hefur verið rikjandi í skólaumræðu hérlendis undanfarna tvo 

áratugi og þá sérstaklega í grunnskólunum. Hugmyndin að baki einstaklingsmiðuðu 

námi er að nemendurnir búa yfir fjölbreytileika hvað varðar bakgrunn, menningu og 

færni og skal nálgast þá út frá því (Gerður Óskarsdóttir, 2012). Tímaritið Educational 

Leadership fjallaði 1953 um það hvernig best sé að mæta einstaklingum í skólastarfi og 

hvernig eigi að laga nám að barni en ekki barn að skólastarfi (Washburne, 1953). 

Í áratugi hefur einstaklingsmiðun verið áberandi í kennslufræði á alþjóðavísu 

og tekið breytingum samfara þjóðfélagsbreytingum og þróun í skólastarfi á hverjum 

tíma (Schnack, Carlgren, Klette, Mỳrdal og Simola, 2006).  

3.  AÐFERÐAFRÆÐI  RANNSÓKNAR 
 

Í þessum kafla er fjallað um rannsóknaraðferðir sem notaðar voru við öflun gagna og 

greiningu þeirra. Einnig er fjallað um framkvæmd rannsóknar. 

 

3.1.   ÞÁTTTAKENDUR RANNSÓKNAR  
Til að ná sem best áreiðanlegu mati á rannsóknum þarf sá afmarkaði hópur sem notaður 

er til að rannsaka að vera sem líkastur heildarhópnum. Þýði (e. population) er hópur 

einstaklinga sem uppfyllir öll skilyrði fyrir þátttöku í rannsókn. Úrtak (e. Sample) er 

tiltekinn hópur einstaklinga sem valinn er úr þýði. Vanda þarf til valsins á úrtaki til að 

ná sem bestum niðurstöðum.  Það eru einkum fjögur atriði sem hafa áhrif á hversu góð 

úrtök eru. Það er stærð þeirra, dreifing, þýðislisti (hversu nákvæmur listinn er) og 

úrtaksaðferð (Þórólfur Þórlindsson og Þorlákur Karlsson, 2013). Í þessari rannsókn er 

þýðið allir tónlistarskólakennarar og stjórnendur í tónlistarskólum á Íslandi sem kenna 

eftir aðalnámskrá tónlistarskóla. Það eru um 70 tónlistarskólar í landinu og ólíkar 

nálganir margra þeirra að viðfangsefninu. Sumir skólar, og þá sérstaklega þeir sem ekki 

vinna samkvæmt námskrá, eru eingöngu að kenna tónlist sem áhugamál og eru jafnvel 

ekki að undirbúa nemendur undir framhaldsnám. Hinir skólarnir eru flestir í eigu 

sveitarfélaganna eða með þjónustusamning við þá. Ákveðið var að takmarka 

rannsóknina við þá skóla því þar vinna allir eftir sömu námskrá.   

Við val á úrtaki var um hentugleikaúrtök að ræða og hafðar til hliðsjónar þarfir 

rannsóknarinnar. Voru tvö atriði höfð í huga. Í fyrsta lagi þurftu þátttakendur að hafa 

góða yfirsýn yfir tónlistarskólakerfið síðustu 20 ár. Í öðru lagi að kenna fjölbreytta 

kennslu þ.e. bæði rytmíska og klassíska, hópkennslu og einkakennslu. Stærð skóla og 

samstarf við grunnskólana skipti einnig máli. Þátttakendur rannsóknar voru átta 

tónlistarkennarar og einn skólastjórnandi, fjórar konur og fimm karlar. 

Jóna er með kennarapróf og kennir á píanó.  Anna er háskólamenntuð og kennir 

eingöngu klassíska tónlist á blásturshljóðfæri. Lóa er með Suzuki kennslufræði að baki 

og kennir eingöngu eftir þeirri kennsluaðferð á strengjahljóðfæri. Ari er ekki með 

kennaramenntun en lokapróf í rytmískri tónlist, hann kennir eingöngu rytmískan 

gítarleik. Björn er kennaramenntaður og kennir á blásturshljóðfæri rytmíska tónlist. 

Ingi er kennaramenntaður rytmískur blásarakennari. Jón er kennaramenntaður og 

kennir bæði rytmíska tónlist og klassíska. Selma er með háskólapróf og kennir söng og 

á píanó bæði klassískt og rytmískt. Sveinn er gítarkennari og kennir bæði klassíska og 

rytmíska tónlist. Ástæðan fyrir vali á þessum viðmælendum er að ná fram einhverri 

yfirsýn yfir tónlistarskólakennsluna þar sem þessir aðilar eru í heildina að kenna 

fjölbreytt svið. Allir viðmælendur þekktu rannsakanda og gáfu leyfi fyrir viðtali. Það 

sem gerir erfitt með val á úrtaki er að þýðið er mjög fjölbreytt. Kennarahópurinn er 

samansettur af kennurum með mismunandi bakgrunn hvað varðar t.d. menntun, reynslu 

og starfsumhverfi. Flestir kenna í einkatíma en eitthvað er um hópkennslu. Mismunandi 

er eftir skólum hvort áhersla er á klassíska eða rytmíska tónlist. Bakgrunnur kennara er 

mismunandi. Mjög margir kennarar koma erlendis frá sérstaklega úti á landsbyggðinni 

og hafa þar af leiðandi ólíkan bakgrunn. Ef ætti að flokka kennara í tvo hópa þá má 

segja að hægt sé að segja að annar hópurinn er klassískt menntaður en hinn rytmískur. 

Þó að aðalnámskrá reyni að brjóta múra á milli þessara flokka þá er oftast skýr munur 

þar á milli. Starfsumhverfi kennara er mismunandi og þá sérstaklega á milli 

landsbyggðar og höfuðborgarsvæðisins. Flestir skólar á landsbyggðinni eru nátengdir 

grunnskólunum og jafnvel með sameiginlegt húsnæði. Á höfuðborgarsvæðinu eru 

skólarnir langflestir í litlu eða engu sambandi við grunnskólana. Stærð skóla spilar inn 

í þetta. Í stóru sveitarfélögunum eru skólarnir stærri og hafa þar af leiðandi möguleika 

á hljómsveitarstarfi auk þess sem kennarahópurinn er sérhæfðari. Kennarar í litlum 

skólum þurfa oft að kenna á fleiri en eitt hljóðfæri. Úrtak þarf því að taka mið af þessu 

fjölbreytta þýði.   

 

3.2.   HÖNNUN Á RANNSÓKN OG RANNSÓKNARNÁLGUN 
Rannsakandi er tónlistarkennari og skólastjóri og hefur mikinn áhuga á tónlistarfræðslu. 

Við vangaveltur um þróun og stöðu tónlistarskólanna og ekki síst með hliðsjón af 

þjóðfélagsbreytingum síðustu ára vaknaði upp áhugi á að gera úttekt á stöðu mála. 

Engar rannsóknir hafa verið gerðar um nákvæmlega þetta efni og er því þessi ritgerð 

frumrannsókn. Þar sem tónlistarskólarnir heyra ekki undir mennta- og 

menningarmálaráðuneytið og eru ekki hluti af skyldunámi nemenda er ekkert opinbert 

utanumhald um t.a.m. brottfall úr skólum eða þróun nemendafjölda milli ára. 

Rannsakandi fann aðeins eina meistaraprófsritgerð sem fjallaði um tónlistarskólakerfið 

og það er ritgerð Helga Þ. Svavarssonar (2013) „Þetta er svo gott fólk“ „birting 

fjölmenningar í íslenskum tónlistarskólum“ þar sem hann fjallar um tónlistarkennara af 

erlendum uppruna. Það er skoðun rannsakanda að mjög þarft sé að rannsaka 

tónlistarskólakerfið nánar. 

Notuð er grunduð kenning (e. grounded theory) sem rannsóknarnálgun og er 

það sérstaklega vegna þess að innlendar rannsóknir eru ekki til staðar um efnið sem 

rannsaka á. Grunduð kenning var sett fram árið 1967 af Barnley Glaser og Anselm 

Strauss (2009) og byggist á að rannsóknarspurningarnar eru mótaðar og eigindlegum 

gögnum um leið safnað í leit að svari. Þetta á vel við þegar engar kenningar eru til um 

rannsóknarverkefnið eða rannsóknin er frumrannsókn. Þetta passar vel við þessa 

rannsókn. Samspil er á milli greiningar og gagnasöfnunar á öllum stigum 

rannsóknarinnar. Gögnunum er oftast safnað saman með viðtölum og öðrum 

athugunum þar til kenningin er mettuð þ.e. engin ný gögn eru til staðar. Kenningin er 

síðan unnin úr gögnunum en vinnuferlið er ekki línulegt heldur fer fram og aftur milli 

mismunandi aðferða (Unnur Óttarsdóttir, 2013).  

 

3.3.  LÝSING Á RANNSÓKNARAÐFERÐUM, KOSTIR OG GALLAR 
Markmið þessarar rannsóknar er að skoða og varpa ljósi á þróun tónlistarkennslunnar. 

Eigindleg rannsóknaraðferð varð fyrir valinu þar sem viðtölin voru hálfopin (e. semi-

structured). Umræðuefnið var ákveðið af rannsakanda en spurningarnar hafðar opnar 

og talað út frá þeim. Skilyrðið fyrir þessari rannsóknaraðferð var að viðmælendur þyrftu 

að hafa reynslu af viðfangsefni rannsóknarinnar. Eigindleg rannsóknaraðferð byggist á 

því að hafa ekki fyrirfram mótaða kenningu heldur leiða rannsóknarspurningarnar 

rannsóknina áfram. Þannig er ekki hægt að hafa áhrif á, eða tryggja niðurstöðuna (Helga 

Jónsdóttir, 2013). Í viðtölum í eigindlegri rannsókn, er leitast við að skoða 

viðfangsefnið frá mörgum sjónarhornum og fá eins mörg blæbrigði og mögulegt er og  

dýpt í viðfangsefnið, þó með tilgang rannsóknarinnar í huga (Brinkmann og Kvale, 

2014). Kostir eigindlegra rannsókna eru að þær leyfa að hlutirnir séu skoðaðir ofan í 

kjölinn og að farið sé verulega djúpt ofan í saumana á því sem verið er að rannsaka 

(Sigurlína Davíðsdóttir, 2013). Galli eigindlegra rannsókna er að þær hafa ekki 

yfirfærslugildi líkt og megindlegar rannsóknir. Þær lýsa einungis afstöðu þeirra 

viðmælenda sem rætt er við og engra annarra. Því er ekki hægt að alhæfa út frá 

niðurstöðum rannsóknarinnar. Einnig þarf að hafa í huga að rannsakandinn er með 

töluverða reynslu af viðfangsefninu og ákveðna skoðun auk þess sem hann er kunnugur 

viðmælendum, sem getur orðið þess valdandi að það hafi áhrif á þá og þar með 

niðurstöður.  Rannsakandi þarf að vera meðvitaður um þessa hættu og forðast hana. 

 

3.4.   FRAMKVÆMD RANNSÓKNAR OG AÐGENGI AÐ GÖGNUM 
Rannsakandinn kynnti sér vel rannsóknir sem gerðar höfðu verið um svipað efni og 

fjallað er um í rannsókninni og leitaði eftir að finna innlendar rannsóknir sem fjölluðu 

um tónlistarskólakennslu á 21. öld. Engar rannsóknir fundust sem fjalla nákvæmlega 

um það efni og lítur rannsakandinn svo á að þetta sé frumrannsókn.  

Við val á þátttakendum voru notaðir kennaralistar frá skólunum sem fengnir var á 

heimsíðum tónlistarskólanna. Leitast var við að finna viðmælendur sem höfðu víðtæka 

reynslu sem tónlistarkennarar og ólíkan bakgrunn og starfsvettvang. Haft var samband 

við viðkomandi með tölvupósti og símtali og voru þátttakendurnir upplýstir um 

markmið og tilgang rannsóknarinnar og gáfu þeir allir samþykki sitt. Viðmælendur 

ákváðu hvar viðtölin færu fram og hittust rannsakandi og viðmælendur á vinnustað, 

heimili viðmælenda eða á heimili rannsakanda. Rannsóknarspurningar voru gerðar af 

rannsakandanum en áherslur mótuðust meðan á viðtali stóð. Viðtölin voru hljóðrituð 

og voru frá 25 til 55 mínútur að lengd. Allir gáfu skriflegt leyfi og voru upplýstir um 

réttindi sín. Leitaðist rannsakandinn við að skapa gott andrúmsloft meðan á viðtölum 

stóð.  

 

3.5.   GREINING GAGNA 
Markmið viðtala var að kanna hvernig og hvort tónlistarskólakennarar hefðu breytt 

kennsluháttum sínum eftir síðustu aldamót og einnig að kanna hug þeirra til 

tónlistarskólakerfisins. Greiningarferlið var á þann hátt að níu viðtöl voru notuð í 

rannsókninni. Öll voru þau hljóðrituð á stafrænt upptökutæki og endurrituð í Express 

Scribe Software um leið og hverju viðtali var lokið. Viðtölin voru síðan vandlega lesin 

yfir og ígrunduð. Leitast var við að finna samnefnara með þeim öllum. Þemagreining 

(e. coding analysis) fór fram í hugbúnaðinum Atlas.ti. Rannsakandinn leitaðist við að 

skoða mikilvæg atriði og finna hugmyndir af þemum. Þemuflokkarnir voru fimm og 

voru þeir valdir samkvæmt áherslum viðmælenda. Eftir að viðtölin höfðu verið bútuð 

niður var þeim raðað í þemuflokkana. Allt var síðan lesið yfir og kom þá í ljós 

sameiginleg mynd viðmælenda og var niðurstöðukaflinn skrifaður á hlutlausan hátt út 

frá því. 

3.6.   RÉTTMÆTI OG ÁREIÐANLEIKI RANNSÓKNAR 
Niðurstöður rannsóknar munu byggja á þeim gögnum sem fengust úr 

rannsóknarvinnunni. Úrtakið og val þess hefur mikil áhrif á gæði rannsóknarinnar 

(Morse, 1991; Coyne, 1997). Það er oft flókið að meta réttmæti eigindlegra rannsókna 

(Sigríður Halldórsdóttir og Sigurlína Davíðsdóttir, 2013) og telja margir að réttmæti sé 

megindlegt hugtak og eigi því ekki við í eigindlegum rannsóknum. Eigindlegar 

rannsóknir eru háðar þátttakendum í rannsókninni. Lincoln og Guba (1985) notuðu 

orðið trúverðugleiki í stað innra réttmætis. Til að auka á trúverðugleika í viðtölunum 

voru mörg atriði höfð í huga eins og að gefa sér góðan tíma í viðtölin og hlusta vel á 

viðmælandann. Ytra réttmæti vísar til alhæfingargildis niðurstaðna (Sigríður 

Halldórsdóttir og Sigurlína Davíðsdóttir, 2013). Lincoln og Guba (1985) tala um 

yfirfærslugildi í stað ytra réttmætis og að rannsóknin hefði meðal annars  yfirfærslugildi 

þegar að niðurstöðurnar pössuðu inn í samhengi utan við rannsóknina sjálfa. Ýtarleg 

lýsing myndi einnig auka yfirfærslugildið. Áreiðanleiki rannsóknar er samkvæmt 

Lincoln og Guba (1985) þegar annar rannsakandi kemst að svipaðri niðurstöðu ef hann 

notar sömu rannsóknargögn. 

Þar sem viðfangsefnið er innan áhugasviðs rannsakanda þarf að gæta sérstaklega að 

því að algjört hlutleysi sé í öflun gagna, úrvinnslu og niðurstöðu. Rannsakandi getur 

haft mjög sterka skoðun á viðfangsefninu og ef hann hefur einhverra hagsmuna að gæta 

þá getur það truflað svör viðmælenda. Mjög þýðingarmikið er að vanda val þátttakenda 

og val á spurningum (Patton, 2005). 

 

3.7.   STAÐA RANNSAKANDA INNAN RANNSÓKNAR OG SIÐFERÐILEG 

ÁLITAEFNI 
Rannsakandi er mjög tengdur viðfangsefninu. Hann hefur starfað sem tónlistarkennari 

í nær 30 ár og síðustu 19 árin sem skólastjóri. Hann hefur verið virkur í félagsstörfum 

tengdum tónlistarkennslu. Setið í stjórn félags tónlistarskólakennara, Samtaka 

tónlistarskólastjóra, prófanefnd, skólamálanefnd félags tónlistarkennara og 

skólamálaráði KÍ. Hann hefur sterkar skoðanir á tónlistaruppeldi. Hann hefur starfað 

náið með grunnskólanum og þekkir því vel innra starf hans. Reynsla hans ætti að vera 

rannsókninni mikill styrkur og hann gerir sér grein fyrir að gæta þarf þess, að skoðanir 

hans trufli ekki rannsóknina, svo viðhorf hans verði ekki ofan á. Rannsakandi var mjög 

meðvitaður um þetta og leitaðist sérstaklega við að gæta alls hlutleysis allan 

vinnutímann og sérstaklega í greiningu gagna. Rannsakandi hefur lengi verið að velta 

fyrir sér þessari spurningu sem rannsóknin gengur út frá og hafði mótað sér sterkar 

skoðanir á því. Hafði hann mestar áhyggjur þegar undirbúningur rannsóknarinnar var í 

gangi að erfitt væri að gæta hlutleysis en ákvað að ganga með opnum hug inn í 

verkefnið. Rannsakandi hafði frekar neikvæða mynd af viðfangsefninu í byrjun en 

þegar vinna hófst og sérstaklega þegar viðtölin hófust sá hann að kennarar voru miklu 

meira meðvitaðir um breytta tíma heldur en hann hafði haldið. Rannsakandi var alla 

rannsóknavinnuna mjög meðvitaður um að halda hlutleysi sínu og nýta frekar þekkingu 

sína til vinnunnar.   

4.  NIÐURSTÖÐUR 

Hér má finna niðurstöður sem rannsakandi dregur af viðtölum og öðrum 

rannsóknargögnum. Viðmælendur voru níu og til að gæta nafnleyndar eru þeir nefndir 

Jóna, Anna, Lóa, Selma, Ari, Björn, Ingi, Jón og Sveinn. Við val á viðmælendum var 

leitast við að hafa ólíkan hóp til að fá mismunandi sjónarhorn. Kennararnir voru af 

báðum kynjum, höfðu allir mikla kennslureynslu og flestir með töluvert nám að baki, 

sumir með erlenda háskólagráðu, aðrir með innlent kennarapróf og tveir einungis með 

nám úr tónlistarskólum hérlendis. Kennararnir kenndu mismunandi tegund tónlistar og 

á mismunandi hljóðfæri en kenndu allir samkvæmt aðalnámskrá tónlistarskóla. 

Kennarar voru bæði frá höfuðborgarsvæðinu og einnig frá landsbyggðinni. Tekin voru 

níu viðtöl og voru sömu spurningar lagðar fyrir alla viðmælendur. Efnið var síðan lesið 

vel yfir og við greiningu gagna birtust fimm þemu úr gögnunum. 

1. Fyrsti flokkurinn er kennsluhættir og samanburður á kennslu í dag og fyrir 15 – 20 

árum. Þar er leitast við að skoða hvaða breytingar hafa orðið í skólakerfinu og hvernig 

kennararnir hafa þróað sína kennsluhætti. 

2. Annar flokkurinn er tækniþróun og námsgögn. Þar sem námsgögn eru komin á netið 

í miklu magni þá voru þessir flokkar settir saman. 

3. Þriðji flokkurinn er um samkeppni við önnur áhugamál. Þar sem rannsakandi vissi 

að kennslan fór fram að stórum hluta eftir skólatíma grunnskólans var áhugavert að 

skoða hvernig tónlistin er í stakk búin til að takast á við samkeppni um tíma eftir skóla. 

4. Fjórði flokkurinn: Hverju má breyta og hvernig á skólinn að vera? Hér er skoðað 

viðhorf kennara til tónlistarkennslunnar og væntingar þeirra til framtíðar. 

5. Fimmti flokkurinn er spurningin um hvernig og hvort kennarar hafi verið undirbúnir 

undir þessar breytingar t.d. með endurmenntun. 

Það kom rannsakanda á óvart hve mikill samhljómur var í svörum viðmælenda ekki 

síst þar sem hópurinn var mjög ólíkur og starfsumhverfi mismunandi. Viðmælendur 

voru allir sammála um að umhverfi tónlistarskólanna hefði breyst mikið síðustu ár. Allir 

höfðu breytt kennsluaðferðum sínum meðvitað eða ómeðvitað vegna þessa. Viðhorf 

gagnvart aðalnámskrá var hjá öllum jákvætt en flestir voru á því að endurskoðunar sé 

þörf og þá sérstaklega á greinanámskrám. Endurmenntun var atriði sem allir töluðu um 

að væri ábótavant. Aðeins einn kennari í rannsókninni sagðist hafa verið og vera 

duglegur að sækja sér viðbótarmenntun. 

 

4.1.   SAMANBURÐUR Á KENNSLU Í DAG OG FYRIR 15 – 20 ÁRUM 
Allir viðmælendur voru á þeirri skoðun að tónlistarskólaumhverfið hefði breyst frá því 

um aldamótin. Í grunninn hefði kerfið sjálft lítið breyst, ennþá er námið að mestum 

hluta einstaklingskennsla en hóptímar væru oftast eingöngu samspilstímar og bóklegar 

greinar.  

Þegar litið er á samanburð á kennslunni nú og fyrir 15 – 20 árum síðan má sjá 

ákveðna þætti sem lúta að því. Ber þá kannski helst að nefna aðalnámskrá tónlistarskóla 

sem kom út árið 2000. Tilkoma aðalnámskrár tónlistarskóla hafði mikil áhrif til 

batnaðar að mati viðmælenda og þá sérstaklega prófaþátturinn þar sem reynt er að 

samræma prófaþætti milli hljóðfæra. Aðrir þættir aðalnámskrár sem viðmælendur 

nefna er skapandi þáttur og greinanámskrá í  rythmíkri tónlist. Vægi klassíkrar tónlistar 

í tónlistarskólum hefur breyst og fleiri stefnur komið inn. Viðhorf nemenda og foreldra 

til tónlistarnámsins er annað en áður. Hér fyrir neðan mun ég fara yfir alla þessa þætti. 

 

4.1.1.   Aðalnámskrá og prófakerfið 

Viðmælendur nefndu ákveðna þætti sem væru kostir aðalnámskrár. Var þá helst nefnt 

skapandi starf og áfangapróf. Jónu fannst aðalnámskráin ekki breyta neinu til að byrja 

með nema kannski áfangaprófin. Með tilkomu hennar fór fólk að líta meira á skapandi 

þáttinn sem síðan breytti fókusnum í kennslunni. Áður hafði verið meiri 

verkefnaupptalning og einblínt á næsta stigspróf:  

Þá var ekki verið að hugsa um tónlistarkennslu sem eitthvað 

þroskandi eliment eða sem eitthvað félagslegt eða sem eitthvað sem  

gæti mögulega þroskað aðra þætti heldur en bara skalana. 

 

Jónu finnst námskráin vera mjög opin og snúast ekki eingöngu um áfangapróf:  

Þetta er búið að vera mjög langt ferli finnst mér og meira að segja 

rekst maður svolítið á fólk sem er í rauninni ekki búið að lesa 

námskrána og er ekkert búið að setja sig inn í þennan nýja og finnst 

einhvern veginn að námskráin sé bara áfangapróf. 

Valþáttur námskrárinnar var ein af stóru breytingunum í aðalnámskránni sem 

var nefndur, en þar er ætlast til að einn þáttur námsins sé skapandi starf. Allir 

viðmælendur voru ánægðir með þennan þátt en margir töldu að það væri ekki verið að 

sinna þessu jafnt og þétt í náminu heldur frekar þegar að prófi kemur. Björn, sem er 

einnig prófdómari hjá prófanefnd, sagði að hann yrði var við einsleit verkefni á prófum, 

oftast væri frumsamið lag sem skapandi þáttur: 

Mér finnst lítið af þeim prófum sem ég dæmi í klassík, vera með 

spuna. Mér finnst lang mest að þau semji verk og það er í sjálfu sér 

mjög gott en mér finnst það engin bylting sko. 

 

Björn telur að sumir kennarar séu að hugsa um þennan þátt rétt fyrir próf en hann sé 

ekki mikið notaður í kennslu almennt. „Þetta er orðið dáldið ráðandi í prófum. Mér 

finnst dáldið gaman að heyra hvað krakkar hafa fram að færa“.  

Allir viðmælendur töluðu um að með tilkomu aðalnámskrár árið 2000 hafi orðið 

samræming í prófakröfum með áfangaprófunum þrem, grunn, mið og framhaldspróf.  

Ari er mjög sáttur við að gamla 8. stiga kerfið breyttist yfir í áfangakerfi en Björn hefði 

að vísu viljað hafa breska prófakerfið áfram og aðlaga það að íslenskum þörfum. „En 

mér finnst gott að þetta er svona í föstum skorðum og menn alls staðar af landinu vinna 

saman og lesa sömu blaðsíður sko, já mér finnst það“. 

Skiptar skoðanir voru á ýmsu í  prófahluta námskrárinnar bæði hvað varðar 

innihald og framkvæmd. Önnu finnst vægi tónstiga of mikið miðað við aðra þætti 

prófsins jafnvel á kostnað spilagleðinnar að læra flott tónverk. Jóna hafði heyrt marga 

kollega sína tala um að kröfur rytmísku námskrárinnar vera of þungar en Ari var því 

algjörlega ósammála því það væru að koma út úr rytmíska náminu frábærir spilarar. 

Lóa var ósátt við að prófdómarar væru ekki sérhæfðir á þau hljóðfæri sem þeir væru að 

dæma í grunn- og miðprófum. Henni fannst að það ætti að snúa þessu við og hafa 

sérfræðinga á þeim stigum en ekki á framhaldsprófi:  

Þetta er öfugt við vegna þess að þú getur spilað svo ofboðslega vel ef 

þú ert músíkalskur nemandi með mjög slæma tækni í grunnstigi. 

Þarna þyrftum við að fá fagmann inn, það er eiginlega þetta eina sem 

ég get gagnrýnt þetta kerfi að mér finnst frekar að hver sem er geti 

dæmt framhaldspróf.  

Flestir viðmælendur töluðu um að of langt bil væri á milli prófa og höfðu margir 

þeirra búið til, eða skólinn, millistig á milli áfangaprófa. Ástæðan væri sú að 

áfangaprófin væru svo stór próf og stökkið of mikið.  

Ekki var spurt út í prófadæmingu en tveir kennarar aftur á móti tjáðu sig um 

prófadæmingu og voru þeir á öndverðum meiði, annar var mjög sáttur og sagði að 

prófadæmingin væri jöfn yfir allt landið en hinn var ósáttur við að það væru ekki 

sérfræðingar á viðkomandi hljóðfæri sem dæmdu grunn- og miðstig. Einnig fannst 

honum kerfið of stíft:  

Það er ótrúlega stíft og svona, foreldri megi ekki vera inni og eitthvað 

svona, ég bara ég næ ekki upp í þetta ef að þetta á að vera út frá 

nemenda og nemendanum líður betur að hafa mömmu eða pabba inni 

þá skil ég ekki af hverju það má ekki. Við svona truflar mig en formið 

á þessu og hvað sumir prófdómarar þurfa vera eitthvað voðalega stífir 

og, en þetta er að lagast, en mér finnst þetta vera of hátíðlegt. Það 

þarf ekki að vera svona hátíðlegt, við þurfum að hafa eitthvað ég er 

alveg á því en mér finnst formið á þessum prófum pínu gamaldags, 

að þessu leyti.  

 

Ari sagði um prófadæmingu:  

Ég er rosalega ánægður með að það sé sömu prófdómarar sem hafa 

yfirsýn og geta gefið þá einkunnir, eða geti séð hvor að fólk standist 

eða ekki gagnvart kröfum alls landsins.  

 

Það var sammerkt með viðmælendum að með tilkomu aðalnámskrár hafi orðið 

mikil breyting til batnaðar frá því sem áður var. Allir voru sáttir með skapandi þátt 

námskrárinnar en töldu flestir að sá þáttur væri ekki nýttur nægjanlega í náminu heldur 

horft til hans þegar líður að prófi. Greinilegt var að prófakerfið er stór þáttur í skoðun 

viðmælenda á aðalnámskránni og kom fram sú skoðun flestra að endurskoða þurfi 

námskrárnar og þá aðalega greinanámskrárnar. 

 
4.1.2.   Klassíska hefðin og nýir straumar. 

Viðmælendur töluðu allir um að hin klassíska hefð sem ríkt hafði í skólunum þ.e.a.s. 

kennsla klassíkrar tónlistar hafði verið í forgangi en rytmísk tónlist verið utangátta. 

Kennsla rytmískrar tónlistar hefur aukist í tónlistarskólum síðustu ár og er nú komin 

jafnfætis klassískri tónlist í mörgum skólum. Í samtölum við rytmísku kennarana kom 

fram að með tilkomu Tónlistarskóla FÍH, sem er rytmískur skóli að mestu, hafi krafan 

um rytmíska tónlist aukist í hinum almennu tónlistarskólum. Þetta hafi skapað meiri 

fjölbreytni sem hafi ekki verið til staðar áður og tónlistarkennslan hafi þar af leiðandi 

breyst töluvert frá því sem áður var. Með aukinni áherslu á rytmíska tónlist hefur hin 

klassíka hefð minnkað. Nokkrar ástæður geta legið þar á baki. Ari talaði um að með 

tilkomu rytmískrar tónlistardeilda inn í skólana hafi ekki verið aukið við nemendafjölda 

heldur rytmískri tónlist bætt inn á kostnað þeirrar klassísku. Einnig getur verið að með 

breyttu þjóðfélagi þurfi hin klassíka nálgun að hopa og kennslan að vera fjölbreyttari 

með fleiri tegundir tónlistar undir. Allir viðmælendur voru á því að báðar 

tónlistarstefnurnar ættu rétt á sér. Misjafnt var hversu miklar áhyggjur þeir höfðu á 

minnkandi vægi klassískrar tónlistar í tónlistarskólum og hvort bregðast þurfi við á 

einhvern hátt. 

 Anna talaði um að vægi klassískrar tónlistar í tónlistarskólum væri á undanhaldi 

en treysti sér ekki til að álykta um það hvort það væri vegna áherslu á rytmíska tónlist. 

Jónu finnst það ekki skipta máli hvort nemendur eru að læra klassíska eða rytmíska 

tónlist, heldur er aðalatriðið að þeir séu að læra það sem þeir hafa áhuga á. Hún sagðist 

halda að í dag væru fleiri í klassíku námi heldur en rytmísku:  

Ég held að rytmíkin sé ekkert að taka yfir, hins vegar held ég að af 

því að þjóðfélagið er eins og það er í dag og með allt þetta aðgengi 

nemenda að netinu og tónlist á öllum þessum, þá held ég að það sé 

rosalega gott fyrir kennara sem að eru að hasla sér völl núna, að þeir 

séu ekki eingöngu sérhæfðir í einni stefnu heldur þeir hafi svona 

innsýn í þannig að þeir geti komið til móts við óskir nemenda.  

 

Þessi klassíska nálgun er þannig ekki ríkjandi, það er búið að opna á þetta. Sama segir 

Jón. Ingi, sem er rytmískur kennari fannst viðmót til sín sem kennara hafa breyst. Um 

komu rytmískrar tónlistar inn í skólana sagði hann:  

Þetta var nýtt og stundum fannst manni hluti af því, sko við værum 

ógn við þetta gamla kerfi. En það var frekar svona fámennar raddir. 

En, en já gríðarleg breyting myndi ég segja. 

 

 Sveinn var á því að klassíska nálgunin væri á undanhaldi og hann hefði þurft að hopa 

með þetta stranga klassíska uppeldi, námsefnið er orðið fjölbreyttara en allir þessir 

hlutir eins og tónstigar og klassískar æfingar eru enn inni en ekki öll klassísku lögin, nú  

er meira hugsað um hvað höfðar til nemandans. Björn hefur kennt báðar 

tónlistarstefnurnar:  

Og maður hefur náttúrulega þurft að hopa með þetta klassíska stranga 

trúaruppeldi og passa sig að halda grunngildinu alltaf en það hefur 

hopað það er alveg, ég held það sé alveg augljóst. 

 

Ingi benti á það að þegar námskrá í rytmískri tónlist kom út árið 2010 þá var eins og 

hún væri loksins viðurkennd sem fag. 

Greinilegt er að viðmælendur hafa orðið varir við minnkandi áherslu skólanna 

á klassíka tónlist en rytmíska tónlistin hefur fengið meira vægi innan skólanna. Margar 

ástæður eru nefndar og eru þær líklega samþættar. Meira aðgengi að fjölbreyttara 

námsefni hefur áhrif á kennsluna og aðgengi nemenda að ýmsu tónlistarefni á netinu 

mótar þeirra sýn á tónlist og hvað þeir vilja leggja áherslu á. Rytmísku deildirnar í 

tónlistarskólunum og ekki síst rytmíska námskráin festu í sessi þessa tegund tónlistar 

inni í skólunum. Ekki var munur á viðhorfi rytmískra kennara til klassíkrar 

tónlistarhefðar eða viðhorf klassískra kennara til rytmíkrar tónlistar. Báðir hóparnir litu 

svo á að báðar þessar stefnur ættu rétt á sér.    

 
4.1.3.   Viðhorf nemenda og foreldra 

Viðmælendur voru spurðir hvort viðhorf nemenda, og þá jafnvel foreldra, til 

tónlistarnámsins væri annað í dag en áður. Ingi segir þetta um hvernig foreldrar skipti 

sér af náminu: 

Jú sumir foreldrar skiptu sér af þessu en það er víst, það er dáldið 

svona, börnin fá að ráða dáldið mikið, hvort þau hafa vit á því veit ég 

ekki, þetta er þeirra val, þau eru lin, að æfa sig það er erfitt og þetta á 

að vera gaman ef þú leggur þig ekkert fram þá er ekkert gaman.  

 

Ingi talar einnig um að samkeppnin sé meiri nú en áður við önnur áhugamál og foreldrar 

þurfi að hafa mikið fyrir því að veita aðhald og áhuga hvort sem það er í íþróttum, 

tónlistarnámi eða öðrum skólastigum.  

Sveinn talaði um að nemendur skólanna væru ekki þeir sömu og fyrir 10 til 15 

árum síðan og nemendur sem koma eftir 10 ár eða svo eru ekki þeir sömu og í dag. 

Kennarar verða því að vera umburðarlyndari gagnvart sínum nemendum og setja sig í 

þeirra spor. Kennslan í dag miðar meira að því að koma á móts við þarfir og áhugasvið 

nemenda heldur en áður. 

Jón telur að samskipti við heimilin séu miklu betri í dag en áður og foreldrar 

betur upplýstir um hvað þeir eiga að gera og hvernig eigi að sinna heimanáminu. Önnu 

finnst viðhorfið til námsins hafa breyst: 

Já já mér finnst það, ég sakna stundum þessara svona þessar 

skilyrðislausu ástar og auðmýktar gagnvart þessu stóra verkefni að 

verða flínkur spilari. Þegar ég var að alast upp, það bara hvernig 

foreldrar mínir litu á þetta sem bara hálfguði fólk sem kunni að spila. 

Þannig var kannski andrúmsloftið pínulítið alla vega í sumum hópum 

samfélagsins. Það hefur minnkað. Það er fleira sem göfgar manninn 

en tónlist og fólk er meðvitað um það. Þannig að já það er kannski, 

já já það er alveg klárt að það er eitthvað að breytast en það verða 

auðvitað alltaf einstaklingar sem að munu vilja þetta og verða tilbúnir 

til að leggja á sig fyrir nám sitt. En svona kannski almennt þá þá 

hugsa ég það sé rétt að þetta sé að breytast. 

 

Lóu finnst hún ekki merkja mikla breytingu á viðhorfi til námsins. Þetta hefur kannski 

með að gera að hjá henni eru foreldrar yfirleitt með í hljóðfæratímum barna sínum. Hún 

hefur því þá sérstöðu að vinna nánar með foreldrum en aðrir kennarar: 

Ég vinn svo náið með foreldrum þannig að ég er aldrei með nein 

vandamál með að það sé ekki gert heima þú veist þetta er alltaf þessi 

þríhyrningur. Þannig að mér finnst ungir foreldrar í dag ég dáist að 

þeim. Þeir bara gefa þessu tíma og það er verið að vinna virkilega vel 

heima. En hins vegar þeir nota nýjustu tækni, þeir koma með iphona 

og iPadana og þeir taka upp kennslu, þeir taka upp erfiða staði, þannig 

að það er ég að nýta mér. 

 

Jóna segir að það sé hægt að skipta þessu í tvo hópa: 

Því miður þá finnst mér svona meirhlutinn líta á þetta sem hobbý og 

bara sem meira sem víkjandi hobbý. Og þá er ég að meina víkjandi 

fyrir íþróttunum. Og það er mjög erfitt að eiga við svoleiðis. Meira 

heldur en áður, já það finnst mér, það er líka held ég íþróttunum að 

hluta til að kenna  þó ég vilji nú ekki etja þessum greinum saman að 

þá er orðin svo rosalegur keppnis í íþróttunum og þetta er orðin svo 

harður agi að því leytinu til, ef þú mætir ekki þá færð þú ekki að vera 

með og allt þetta.  

 

Jóna talar um afleiðingarnar af því þegar kröfurnar eru orðnar svona miklar 

í íþróttunum: 

Og í þessum eineltisheimi sem við búum í þá er það bara mjög 

skiljanlegt að krakkar vilji ekki eiga það á hættu að vera settir á 

bekkinn eða hvernig sem þetta er nú, eftir hvaða íþróttum þau eru í. 

Og mikið af þessu íþróttum sem eru í boði í dag sem var ekki í boði 

fyrir fimmtán tuttugu árum eins og fimleikar og skautar og þetta, sem 

að rosalega stífar æfingar fyrir mjög litla krakka en þá á það enga 

samleið með tónlistarnámi. Finnst mér. 
 

Hinn hópurinn sem Jóna nefnir er fámennari sem lætur annað víkja fyrir 

tónlistarnáminu: 

Svo er maður svo sem með einn og einn nemanda þar sem að 

foreldrarnir leggja mjög mikla áherslu á það, að þau gera hvað sem 

er til að koma til móts við tónlistarskólann og láta annað víkja sko, 

en það er alveg þú veist ég er með einhverja 17 nemendur og það eru 

þrír kannski sem ég get sagt að eigi svona foreldra. Fjórir kannski 

sem er svona, það er svona einn fjórði, einn fimmti kannski. Hinir 

hugsa bara það er gott að læra smá tónlist eða bara, já bara hafa gott 

af því að læra tónlist svo kemur bara í ljós hvort að þú veist gera 

eitthvað með þetta, eða ég meina, í sjálfu sér finnst mér ekkert rangt 

viðhorf. En það gleymist náttúrulega kannski bara svoldið þetta 

mikilvæga að ef því er ekki sinnt þá auðvitað náttúrulega dettur 

áhuginn líka niður. Það helst í hendur.  
 

Greinilegt er að samkeppni við annað áhugamál mótar viðhorf nemenda og foreldra til 

námsins. Meira álag er á nemendum en áður vegna þessa og einungis lítill hópur 

nemenda tekur tónlistarnámið fram yfir annað áhugamál. Greinilegt er að kennarar hafa 

áhyggjur af þessu og finnst erfitt að keppa við önnur áhugamál. Viðhorfið gagnvart 

tónlistarnámi er orðið annað en áður og tónlistin orðið meiri frístund heldur en ástríða. 

Sá viðmælandi sem ekki hefur orðið var við viðhorfsbreytingar kennir þannig kennslu 

að einn þáttur námsins  er hlutverk foreldra.  

4.2.   TÆKNIÞRÓUN OG NÁMSGÖGN 

Tækniþróunin er vægast sagt gífurlega mikil frá því sem áður var. Netið hefur breytt 

miklu og nú er hægt að ná í kennsluefni og undirleik á netinu með lítilli fyrirhöfn. Selma 

talaði um hvernig þetta hefði verið þegar hún var sjálf í námi og fór inn í bókabúð:  

Ég gleymi því ekki þegar ég fór í bókabúð í Reykjavík og fann hérna 

la roux encyclopedia of music. Vá! geta bara flett upp á þessu öllu 

saman og lesið um. Þetta var þvílíkt gull. Núna finnur maður þetta 

allt á netinu. 

 

Viðmælendur eru á því að netið hafi mikil áhrif á nemendur auk ýmissa sjónvarpsþátta. 

Ungir nemendur hafa fræga tónlistarmenn sem fyrirmyndir og vilja gera eins og helst 

strax. Netið er farið að móta skoðanir nemenda eða réttara sagt tónlistarsmekk þeirra 

og þeir eru miklu meðvitaðri um hvernig tónlist þeir vilja læra  í dag. Þeir voru líka 

sammála um að það sé munur á tónlistarstefnunum í sambandi við tækniþróun. 

Í rytmískri tónlistarkennslu eru tæknimöguleikarnir meiri, efnið er fjölbreyttara og 

bæði hljómar, nótur og tab kerfi er í boði bæði frítt og í áskrift. Í klassískri kennslu er 

minna í boði en netið er notað til að sækja nótur og hlusta á hljóðfæraleikara á Youtube. 

Það var misjafnt hvernig þessir níu viðmælendur nýttu sér tæknina. Selma sem kennir 

blandaða tónlist en þó aðallega klassíska tónlist nýtti sér tæknina aðallega til að styðja 

við kennslu í tónbókmenntum og tónlistarsögu. Píanónemendur hennar eru látnir 

hlusta t.d. á frægan píanista á Youtube spila fræg verk. Þetta hefur aukið áhuga 

nemenda töluvert á tónlist. Aðspurð um hvort námsefnið hefði breyst segist hún ekki 

vita það, það vanti að fagkennarar hittist og hafi samráð um kennsluefni og miðli 

þekkingu sinni: 

Eru píanókennararar duglegir að hittast og bera saman bækur sínar 

og kynna nýjar útgáfur og nýjar nálganir? Nei, aldrei. Söngkennarar, 

nei. Er eitthvert nám sem heitir tónlistarkennaranám við líði? Nei. 

Þetta vantar finnst mér, mér finnst mig vanta þekkinguna á 

námsefninu sem er til staðar. Ég get gruflað í gegnum bækur og það 

gera ábyggilega allir hver í sínu horni þannig að það eru allir í sínu 

horni að fást við sitt það er ekkert venjulegt að hjálpast að eða hafa 

samband.  

Sveinn sem kennir bæði rytmíska og klassíska tónlist notar netið frekar í 

kennslu rytmískrar tónlistar. Helst er sótt kennsluefni á netið og nemendum gert kleift 

að nýta sér þessar sömu síður og kennararnir og haldið áfram ef því er að skipta:  

Í klassíska náminu þarf ég ekkert svo mikið á kannski tölvu að halda. 

Mér finnst það reyndar frábært að fara og sækja mér efni en síðan 

kenni ég það bara mjög hefðbundið, þannig að kannski það hafi ekki 

breyst mjög mikið en með í rytmísku deildinni, eða sem sé þeim 

megin þá  náttúrulega er svo auðvelt að sækja sér playback. 

 

Sveinn sagði að á sínum vinnustað væri töluverð tækninotkun og þau væru klárlega að 

nýta sér tæknina og þá helst með því að sækja efni á netið og nota tölvuforrit til 

útsetninga. Einnig  væri lítið hljóðver í skólanum sem kennarar nota til upptöku en bein 

notkun í kennslustundum væri kannski ekki mikil. 

Það er ekki munur á viðmælendum hvort þeir kenna rytmíska tónlist eða 

klassíska og hvort þeir eru að nýta sér tæknina. Tæknin er ekkert aðalatriði. Ingi segist 

t.d. geta kennt án þess að vera nettengdur en gott er að geta gripið í tæknina t.d. með 

öppum í snjallsíma eða nótnaskriftarforrit:  

Maður þarf að undirbúa sig undir það. Það þýðir ekki að vera að gera 

það í tímanum. Tíminn þarf að hafa einhvern rytma í sér. Eins og ég 

segi ég held að gamla kerfið það virki, bækurnar, en, en að sjálfsögðu 

hjálpar hitt, það kryddar og eykur eflaust fjölbreytileikann í 

kennsluháttum. 

 

Björn notar töluvert fjölbreyttara námsefni en áður: 

Já það voru þarna eins og ég segi það er fjölbreyttara námsefni og svo 

getur maður orðið líka skrifað sjálfur það sem maður vill í Sibelius. 

Það er nú ein tækniþróunin og maður gerir það alveg óspart, bæði 

útsetur og skrifar. Og þá er maður alveg að höfða til þú veist hvað 

finnst þér skemmtilegast í dag. En maður hefur náttúrulega bæði 

tónstiga og æfingar, klassískar æfingar, það er náttúrulega ennþá inni. 

Og segi ekki að hin klassísku lögin séu alveg með. Þetta er svona 

meira hvað höfðar til nemendans. Þeir krefjast ýmis. 

 

Allir viðmælendur nota Youtube og einnig hafa sumir notað upptökur. Dæmi er um 

að nemendur hafi komið í tímana og tekið upp á snjallsímana sína segir Anna: 

Þau geta lært að taka sig upp á símana sína og stundum ef það er verið 

að læra eitthvað erfitt og vilja flýta fyrir  þá koma þau með símann 

og segja Anna viltu spila þetta fyrir mig og þá geri ég það og þau fara 

heim með upptökuna sína og svo koma þau með úrvinnsluna eftir 

viku og þá er það kannski alveg eins og hafi komið einhver hvati sem 

flýtir þeim kannski um þrjá spilatíma áfram.  

 

Anna telur að það sé ekki hræðsla sem veldur því að kennarar noti lítið tæknina heldur 

frekar þekkingarleysi, það vanti fræðsluna. Hún notar annað kennsluefni í dag en þegar 

hún var að byrja sinn kennsluferil:  

En ég hef stuðst við það sem að Svíar eru að gera. Og það er bara fullt 

af fallegum lögum, norrænn arfur, það er ekki stór glæpur að gera 

það. En það væri betra ef það væri tengt meira íslenskum þjóðararfi 

klárlega. 

 

Hún er ekki alveg sátt við þetta kennsluefni og finnst ekki vera búið að leysa þetta fyrir 

Ísland. 

Lóa var sá kennari sem mest nýtti sér tæknina: 

Ég er sko að nýta mér það og það skilar sér, ég finn alveg mun á 

þessari kynslóð hún er svo tæknivædd, miklu tæknivæddari en ég og 

það er verið að taka inn sko eins og t.d. forrit sem að hægir á lögunum, 

þannig að nemendur geta notið diskana betur. Það er hægt að hægja 

á undirleiknum. Þannig að ég finn svo mikinn mun. Og það er 

virkilega verið að nýta sér þessa tækni. Ég held það sé enginn 

nemandi hjá mér í dag sem ekki nýtir það að taka ekki einhvern hluta 

af tímanum upp. Þeir náttúrulega bara til einkanota það má ekki setja 

þetta neitt inn annars staðar. 

 

Lóa segir að foreldrar í dag séu mjög tæknivæddir og nemendurnir duglegir að finna 

sér einhverja á Youtube sem þau spila með eða vilja spila eftir. Henni finnst þróunin 

jákvæð en viðurkennir að hún hafi verið efins í byrjun: 

Mér fannst svoldið erfitt, þegar að hérna ég fór að hugleiða þetta, 

bíddu á ég að leyfa iPad á ég að leyfa upptökur. En svo finnst mér 

það fáranlegt í dag að ég hafi verið eitthvað að spá í það af því mér 

finnst þetta orðið svo eðlilegt. Þetta er til einkanota. Ég var svona 

pínu kannski hrædd við þetta ég verð að viðurkenna það. 

 

Hún var einnig spurð um námsefni hvort hún væri föst í ákveðnu efni eða Suzuki 

kennslubókum: 

Við erum ekkert heilög með þessar bækur. Þær eru heilagar, þetta er 

snilldaruppbygging en það eru rosa margir í dag að koma á móts við 

þarfir nemenda.Við erum með mikið hliðarefni, það hefur alltaf verið 

vegna þess að það eru náttúrulega ofsalega barrokk og klassík það 

vantar náttúrulega rómantíkina inn í þetta. Þannig að við erum alltaf 

með, sérstaklega þegar þau eru eldri það kemur rosalega mikið 

hliðarefni. En svo erum við náttúrulega líka með æfingabækur og 

lestrarbækur og við erum að nota t.d ég, svona bækur sem að eru með 

svona talsvert mikið öðruvísi en við erum að gera í Suzuki. Það er 

meir einmitt svona rytmískt en það er líka reyndar með diski þannig 

að þau eru meira og miklu miklu auðveldari lög bara til að æfa lestur. 

En mér finnst við vera almennt dugleg að setja inn hliðarefni og 

hlusta á þau þegar þau eru að koma með eitthvað og það er sko bara 

vakning.  

 

Jóna píanókennari notar netið mjög mikið í kennslu bæði ýmis forrit sem hún hefur í 

iPadinum eins og forrit til að æfa nótnalestur og hryn og einnig sem uppfyllingu í 

tímum:  

Svo finnst mér alveg svakalega þægilegt núna að hafa iPadinn einmitt 

og geta farið á Youtube bara hvenær sem að manni dettur í hug, þurfa 

ekki eins og í gamla daga þegar maður, já heyrðu við ættum nú 

kannski að hlusta á þetta, gera sér ferð inn á bókasafn, finna plötuna, 

heyrnartólin og þú veist tekur allan tímann. Það náttúrlega gerði það 

að verkum að maður var ekkert að láta krakka hlusta neitt allt of 

mikið. Ég man alltaf eins og þar sem ég kenndi áður, þá átti að, þú 

veist, setja, og var svo sem gert, segulbönd og tæki inní hverja einustu 

stofu. En það þýddi samt sem áður að þú þurftir að fara inn á bókasafn 

og ná í diskinn eða plötuna og hún var nú kannski ekkert endilega til 

og mjög líklega ekki til. 

Jóna segir að í þeim skólum sem hún kennir við sé þráðlaust net og hægt að fara inn á 

Youtube á iPadinum á örfáum sekúndum, þannig að tíminn nýtist miklu betur en áður. 

Tæknina notar hún mikið og einnig upptökur. Aðspurð um námsefni og hvort hún væri 

að nota sama efni og áður sagði hún: 

Minna, miklu minna náttúrulega bara líka það sem gerist með 

aldrinum sem mér finnst svo mikill plús það er náttúrulega 

reynslubankinn sko og líka þetta bara að maður horfir öðruvísi á, 

maður var svoldið svona smeykur þegar maður var að byrja en að 

maður væri örugglega að gera allt kórrétt sko. Þessi hræðsla hún 

hverfur með tímanum sko og hérna maður fer svona meira að spila 

eftir eyranu og eftir svona nemandanum sjálfum.  
 

Ari segir það vera ólíkt milli nemenda hvernig þeir nota netið og hverjir kafa djúpt í 

upplýsingarnar og svo aðrir sem þurfa mötun kennarans. Björn segist nota netið mikið 

og tæknina: 

Já já alveg bara það er bara allt, já bara það sem er svona í boði. Ég 

hef stundum búið til undirleik í Garage band, það er nú einn pakkinn 

sko og tekið þetta upp og krakkar eða nemendur hjá mér hafa gefið 

þetta í jólagjöf einn svona disk með tekið þetta bara inn í stofu og það 

er hægt að gera svo margt maður bara með einföldum tækjum. 

 

Aðspurður hvort kennarar væru að nýta sér tæknina sagði hann: 

Við erum hérna nokkur í skólanum sem hafa verið að ýta þessu að 

kennurum. Það er dáldið mikil feimni við tækni. Og hérna sérstaklega 

klassísku kennararnir hérna, það er dáldið feimni við þetta. Nú er líka, 

þetta kemur svo sem, en þetta er dáldið svona feimni hjá fólki. Það er 

náttúrulega búið að gera innra kerfi skólans þarna Da Capo bara 

glæsilegt framtak og mjög þægilegt á allan máta en það er feimni við 

að nota það og nýta þá möguleika sem það hefur, já kannski 

tölvuhræðsla.  

 

Hér nefnir hann Da Capo forritið sem er utanumhald fyrir kennslu bæði til að skrá 

mætingar, senda póst eða SMS og nemendalistar. Honum finnst klassískir kennarar nýta 

sér tæknina minna heldur en rytmískir kennarar. Ástæðan fyrir að rytmískir kennarar 

nota tæknina meira telur Ari vera: 



	  

	  

	  
53	  

	  

Ætli þeir séu ekki bara opnari, ég hugsa það, og það náttúrulega sko 

líka verða þeir eða náttúrulega er tónlistin mikið á Youtube og svona 

þannig að menn verða að vera svoldið opnaðari og hreinlega að þeir 

séu bara svona frakkari og rytmískir kennarar sko leyfa sér að spinna 

og sem að hinir gera kannski minna af. Þetta er kannski svona 

eitthvað svoleiðis. 

 

Með auknu aðgangi að tækni eins og snjallsímum, neti og forritum breyttist aðgangur 

að námsefni. Hægt er að kaupa nótur á netinu og einnig eru mjög margar vefsíður sem 

bjóða upp á frítt efni. Ýmsar tónlistarveitur eins og Youtube og Spotify litu dagsins ljós 

og tölvueign landsmanna var strax um aldamótin 2000 um 80%. Allir viðmælendur 

nýta sér tæknina á einhvern hátt. Algengast er að nota Youtube til að skoða 

hljóðfæraleikara og Sibelius nótnaskriftarforritið. Samskipti við foreldra eru mikil í 

gegnum tölvupósta. Enginn kennari lætur tæknina hafa áhrif á kennsluna. Sá kennari 

sem mest virtist nota tækni kenndi samkvæmt Suzuki aðferð og nýtti sér sérstaklega 

upptökutækni og hvatti nemendur til þess að nýta sér þá möguleika sem ýmis snjallforrit 

gáfu. Athygli vakti að nokkrir viðmælendur höfðu sagt að þeir teldu að rytmískir 

kennarar notuðu tæknina meira en þeir klassísku en í viðtölum við aðra viðmælendur 

birtist ekki þessi munur. 

 Námsefnið var hjá öllum viðmælendum bækur. Enginn notaði eingöngu 

netmiðla. Þegar spurt var hvort námsefnið hefði breyst frá því um aldamót þá svöruðu 

flestir því að mikill munur væri á því, bæði væri meira úrval af efni, bæði innlent og 

erlent, auk þess sem kröfurnar væru aðrar hjá nemendum og kennslan orðin meira opin 

fyrir öllum stefnum. Klassískir kennarar og þeir sem kenndu bæði klassík og rytmík 

sögðust þó halda í hina klassísku nálgun þar sem það væri uppeldislega og 

kennslufræðilega árangursríkast. Það var einkennandi hjá öllum viðmælendum að þeir 

hlustuðu á þarfir nemendanna og aðlöguðu námsefnið að því sem hentaði þeim bæði 

hvað varðar áhuga og einnig hvað var kennslufræðilega rétt.  

 

4.3.   SAMKEPPNI VIÐ ÖNNUR ÁHUGAMÁL 
Samkeppnin við önnur áhugamál nemenda er meiri í dag en áður og þá sérstaklega við 

íþróttir. Oftast eru bestu nemendurnir  frábærir námsmenn og 

einnig frábærir íþróttamenn og eru að standa sig gríðarlega vel á öllum sviðum, því þarf 

oft að laga tónlistartímana að íþrótttatímum. Ef það er ekki gert þá er það oftast 

íþróttirnar sem hafa vinninginn. Ekki má gleyma að hluti nemenda finnur sig ekkert í 

íþróttunum en stærsti hópurinn stundar bæði íþróttir og tónlist. Þar sem samkeppni er 

mikil á milli tónlistar- og íþróttatímanna þurfa kennarar að vera á tánum 

gagnvart nemandanum til að finna tíma sem hentar honum.  Allir viðmælendur voru 

sammála um að samkeppni við önnur áhugamál væri meiri nú en áður. Anna sagði: 

Íþróttahreyfingin er náttúrulega mjög öflug og það hefur tekið mjög 

vel á móti ungu fólki, hjálpað til þess að verða hraust og flott og það 

er auðvitað bara dásamlegt. Og það er náttúrulega lengri skóladagur 

núna, þú veist, þegar ég er að byrja þá var alveg tvísetinn skóli. Það 

er lengri skóladagur og náttúrulega menntaskólastigið er orðið allt 

þéttara. Inntökuprófin inn í greinar í háskólanum mjög stífar kröfur 

þar og svona. Þessi aukatími og svigrúm hann er kannski aðeins það 

kreppir að honum, já. 

 

Önnu finnst erfiðara að koma saman stundatöflu þar sem allir vilja vera á milli tvö og 

sjö. Lóa talar um að hún lendi oft í samkeppni við íþróttir og oft um tólf, þrettán ára 

aldurinn þurfi þau bara að velja. Kröfurnar eru orðnar meiri í íþróttunum og þá er oft 

sem komið er að þeim tímapunkti að nemandi þarf að velja á milli. Suzukinám krefst 

æfinga heima á hverjum degi eins og hún segir: 

En það er í rauninni aldrei val, það er æft á hverjum degi, og það  

verður bara að vera tími. Og ég segi það hiklaust bara ef það stangast 

eitthvað á þá segi ég bara það er ofsalega leiðinlegt að þú þurfir að 

yfirgefa okkur hér. Vegna þess að það verður að nýta allar einingarnar 

sem eru til því það er þetta er bara hóptímar eru jafn mikilvægir og 

einkatímar. 

 
Ingi segir að samkeppnin sé orðin miklu meiri en áður og gríðarlega mikið 

framboð af  alls konar tómstundum og afþreyingu. Aðspurður um hvort nemendur séu 

meira bókaðir í dag heldur en áður sagði hann: 

Hjá mörgum hverjum er það, en hvort það sé betra að þau séu bókuð 

heldur en að hanga í tölvu. Hér áður fyrr held ég bara krakkar léku 

sér meira, og viss aldur fimmta bekk, sjötta, sjöunda og áttunda. Í dag 

held ég þetta fari mikið fram á netmiðlum hef ég heyrt hjá 

grunnskólakennurum. Þannig að þau eru í miklu fleiri greinum. Og 

þá fer maður alltaf að velta því fyrir sér, þau eru bara eins og býflugur, 

eru bara að prófa þessa hluti og það er það sem ég horfi á. Við höfum 

einhverjar rannsóknir, fjögur ár í tónlistarskólanum, maður reynir að 

búa til skemmtilegan tíma, maður á alla vega það, og góðar 

minningar. Mér er alltaf minnistætt þegar þjóðþekktir Íslendingar eru 

að tjá sig um sína tónlistarmenntun. Annað hvort hættu þeir þegar 

kennarinn dó, eða þeir eiga engar góðar minningar sem er ekki gott 

fyrir kerfið, þannig að maður hugsar yfirleitt. Þetta er þjónusta sem 

við erum að veita og þegar þau fara þá séu þau ánægð, hvort sem þau 

séu búin að læra mikið eða lítið. 

 
Ara finnst tónlistarnámið ekki vera í samkeppni við íþróttir: 
 

Ég held að talandi um íþróttir og músík þá myndi ég trúa því að 

munurinn kannski þegar við vorum ungir í íþróttum að þá kannski 

voru æfingar tvisvar í viku, en núna er íþróttasamfélagið  þannig að 

það eru, þú veist. Þú ert ekki í fótbolta í 6. flokki nema þú ert fimm 

sinnum í viku og jafnvel þrjá tíma í senn. Þannig að það er svo mikill 

munur held ég frá því, frá því  þú skáðir þig í handbolta og það var 

tvisvar sinnum í viku, klukkutíma æfing eða eitthvað, en núna er bara 

alla daga vikunnar og síðan inn á milli eru þrekæfingar. Þannig að 

það held ég að sé svoldið munurinn. En ég skynja ekki svona 

samkeppni af því að mér finnst þetta vera svo tveir rosalega tveir 

ólíkir heimar að mér finnst. Og hvernig, menningarlega, hvernig þetta 

er uppbyggt og hvað þú færð út úr þessu er svo allt annað. 

 
Birni finnst samkeppnin við íþróttirnar hafa aukist mikið: 
 

Já það hefur aukist og hérna með fullri viðingu fyrir bolta þá 

náttúrulega er hann mikið ráðandi, allsráðandi, hann ræður svoldið 

svona vistun í skólanum, tónlistarskólanum. 

 

Einnig sagði hann að púsla þurfi stundaskrá í kringum íþróttirnar: 

Á miðjum vetri er náttúrulega verið að skipta um eitthvað hjá þeim 

og þá fer allt í handaskol hjá okkur og allir þekkja þetta. Þetta er ansi 

mikill höfuðverkur. 

Sveinn hefur orðið verulega var við mikla samkeppni við íþróttir og aðrar tómstundir. 

Samkeppnin er sko klárlega mjög mikil við íþróttir. Við erum með 

mikið af okkar nemendum, og við getum kannski sagt bestu 

nemendur, eru einnig frábærir íþróttamenn og námsmenn. Eru að 

standa sig gríðarlega vel á öllum sviðum en við erum samt kannski 

svoldið mikið að dansa í kringum tímann hjá þessum einstaklingum. 

Það er klárlega tilhneiging að ef tónlistarskólinn fer ekki að þörfum 

nemandans þá eru það íþróttirnar sem að hafa vinninginn. Þannig að 

við þurfum að vera mjög mikið á tánum við að finna tímann sem að 

hentar nemandanum til þess að stunda tónlistarnámið.  

Sveinn sagði einnig: 
 

En það er mjög algengt, það er vissulega nokkur hópur sem finnur sig 

fyrst og fremst í tónlistarskólanum ekki í íþróttunum, en stærsti 

hlutinn af okkar bestu frambærilegustu afbragðsnemendum eru 

einnig að standa sig frábærlega í íþróttunum.  

 

Hann telur að samstarfið við grunnskólann þar sem nemendur sækja tónlistarnám á 

skólatíma grunnskólans sé lykilatriði til að koma á móts við nemendur: 

En ég held að það sé lykilinn að farsælum tónlistarskóla í það minnsta 

hér og í þessum litlu samfélögum að tónlistarskólinn og grunnskólinn 

vinni saman og tónlistarskólinn er þá í rauninni svoldið háður 

goodwill grunnskólans og samfélagsins að við getum sótt okkar 

nemendur á skólatíma. Við gerum það núna. Það er algjört lykilatriði 

ef að þessi skóli hér og ég held bara á litlum stöðum út á landi. Ef að 

þeir skólar eiga að blómstra vegna þess að við verðum undir í 

samkeppninni. Þegar við erum komin fram yfir sem sé skólatíma og 

íþróttirnar byrja, verðum við undir í samkeppninni. Ég eiginlega 

alveg bara þori að fullyrða það. Við gætum haldið úti einhverri 

starfsemi en hún væri ekki svipur hjá sjón. Ekkert miðað við það sem 

er í dag. Við erum með 114 nemendur minnir mig skráða í þessum 

tónlistarskóla hér. Og í sveitarfélaginu eru held ég 270 -280 

nemendur í grunnskólanum þannig að við erum með kannski 40% 

nemenda í tónlistarskólanum. Það myndi snarbreytast, ef að við 

gætum ekki unnið svona vel með grunnskólanum. Þannig að það er 

kannski bara í rauninni lykilþáttur. 

Sveinn taldi að þar sem kennt væri á skólatíma grunnskólanna myndi nemendum fækka 

til muna ef þyrfti að kenna eingöngu eftir að grunnskóla lyki. Hann sagði einnig:  

Það er vissulega nokkur hópur sem finnur sig fyrst og fremst í 

tónlistarskólanum ekki í íþróttunum en stærsti hlutinn af okkar bestu 

frambærilegustu afbragðsnemendum er einnig að standa sig 

frábærlega í íþróttunum. 

  

Allir viðmælendur voru á því að samkeppni við annað áhugamál eins og t.d. íþróttir 

hefði aukist töluvert. Bæði hefur framboðið aukist verulega og nemendur meira bókaðir 

nú en áður. Þeir sem kenndu eftir að skólatíma grunnskólanna lauk, fannst oft erfitt að 

koma saman stundaskrá enda var baráttan orðin meiri um tímann. Frítími nemenda 

hefur minnkað og kröfurnar orðnar meiri hjá íþróttahreyfingunni. Æfingar eru orðnar 

fleiri í viku hjá nemandanum en áður var. Nemendur lenda meira í því en áður að þurfa 

á ákveðnum tímapunkti að velja á milli íþrótta eða tónlistar og á það sérstaklega við um 

nemendur á unglingastigi.  

  

4.4.   HVERJU MÁ BREYTA, HVERNIG Á SKÓLINN AÐ VERA? 
Það var sammerkt hjá öllum viðmælendum að gera öllum tónlistarstefnum jafnt undir 

höfði. Þetta er ekki bara rytmísk eða klassísk tónlist heldur alls konar heimstónlist og 

ekki síst íslenski þjóðlagaarfurinn. Nemendur þurfa að kynnast alls konar tónlist og 

virða allar tónlistarstefnur. Kennarar eiga að vera opnir fyrir ólíkum stefnum og hlusta 

á þarfir nemendanna.  
Ingi hefur þetta að segja þegar hann var spurður um hvernig hann sæi fyrir sér 

tónlistarskólana í framtíðinni: 

Já auðvitað vill maður sjá kerfið halda áfram og það verði 

tónlistarskólar í framtíðinni þetta er alltaf spurning um pólitíkusa. Ég 

vona að við höldum áfram að þróa okkur sem stofnun en getum líka 

verið svoldið föst fyrir. Megum ekki alveg elta þjóðfélagið út í öll 

horn og svo erum við bara komin hringinn. Þannig að ég lít á það að 

tónlistarskólarnir verða alltaf hluti af samfélaginu og þó að tæknin 

breytist og umhverfi tónlistarmannsins breytist lika og hraðinn meiri, 

þá held ég að við eigum alltaf, ættum að eiga hlut í samfélaginu og 

þá þessi gömlu gildi að spila saman ekki bara fyrir nemendur. Þetta 

er eiginlega bara óskhyggja. 

Jón hafði þetta að segja: 

Vonandi á svona svipuðum stað sko, því ég held þetta sé mjög gott 

kerfi og það eru svona flestir sammála um það að kerfið sé mjög gott.  

Þannig að ég vona að það breytist ekki mikið frá þessu en auðvitað 

breytist það eitthvað aðeins náttúrulega þróast eitthvað. En svona í 

megindráttum myndi ég vilja sjá það eins. 

 

Þegar hann var spurður um hvort hann teldi að allar stefnur og þar kannski aðallega 

rytmíska tónlistin verði komin meira heldur en klassíska: 

Ég er ekki viss um það. Það er allt í lagi að taka hluta af þessu inn en 

við verðum samt að passa upp á klassísku áhersluna. Nei, ég er ekki 

viss um að það breytist mikið. 

 

Hvort að klassíska áherslan verði undir? 

Nei, ég held ekki. Ég held að hún muni lifa. Ég vona það sko. 

 

Anna hefur áhuga á að brjótast út úr fastri einkakennslu þ.e.a.s. maður á mann 

kennsluaðferð og prófa samkennslu í bland, en eingöngu af faglegum toga:  

Ég hef alltaf verið svoldið spennt fyrir því að losa um þessa 

einkakennslu. Ég hef séð krakka kenna hvort öðru ofboðslega mikið 

þegar þau fá að vera tvær, þrjár vinkonur saman. Ég yrði ekki hissa 

þó það yrði í einhverju formi þannig og mér finnst það jákvætt. En 

mér er náttúrulega samt ekki að allt álagið, sko samt þarf örugglega 

að greiða tónlistarkennurum fullt af pening fyrir sína vinnu, en þetta 

getur orðið meira lifandi stofa og þetta getur verið t.d. í bland einn 

tími í viku svona á móti einum alveg sóló. 

 

Hún sagði einnig: 

Ég býst við að grunnstigið muni færast meira út í grunnskólana og 

tónlistarskólarnir verði sérhæfðari og þá það vaknar náttúrulega 

skelfileg spurning. Ef framhaldsstigið fer út úr þeim og grunnstigið 

fer út í barnaskólana, hvað er eftir, og hvers virði er það að hafa þessa 

svona íhaldssömu hljóðlátu stofnanir í hverju bæjarfélagi, þar sem að 

þessu er hlúð svona með sérstökum hætti, ég veit það ekki það er bara 

fleiri spurningar en svör. 

 

Anna hefur einnig miklar áhyggjur af kennaramenntuninni og hverjir taki við. 

Tónlistarkennarastéttin er með mjög háan meðalaldur, jafnvel talað um 55 ár og nýir, 

ungir kennarar hafa lítið verið að koma inn síðustu ár: 

Það verður bara rosalega forvitnilegt að sjá hvað unga fólkið ætlar að 

koma með inn í þetta kerfi, og ég hef áhyggur af því að hver hafði 

áhuga á að mennta sig, hver fór með glýju í augunum út síðastliðin 

20 ár til að læra smábarnakennslu, til að fylgjast með nýjungum, til 

þess að taka tölvutæknina inn í tónlistarnám, til þess að finna út úr 

samspilsmöguleikum á nýjum tíma til þess að finna út úr cross- over 

mál milli rytmískrar og klassískrar fyrir börn. Þetta eru þarna 

þættirinir sem að morgundagurinn þarf auðvitað að vita af. 

 

Jóna segir að hún sjái kennsluna verða meira einstaklingsmiðaðri en hún er nú: 

Ég vona að hún verði meira og meira einstaklingsmiðaðri, ennþá 

meira einstaklingsmiðaðri. Ég vona auðvitað að hún verði það 

fjölbreytt að fólk geti meira fundið við sitt hæfi sko, það eru ennþá 

þröskuldar, það er ekki þannig að þetta sé fyrir alla, það er það ekki. 

Það er bæði náttúrulega kostnaður og það eitt og sér segir að það er 

ekki fyrir alla, þegar að skólagjöldin eru þannig að fólk ræður ekki 

við þau. Það er fyrsti þröskuldurinn og svo þegar þau eru komin inn 

í skólann þá eru skólarnir ennþá það íhaldssamir mjög margir að það 

eru ekki allir sem finna sinn farveg. Ég er að vona, það er mín svona 

óskaframtíðarsýn , ég er ekkert að segja að skólarnir verði þannig, en 

ég er samt að vona það að með unga fólkinu komi meiri víðsýni og 

meira frelsi til að vinna með einstaklinga. 

 

Jónu finnst skólarnir vera of akademískir ennþá og þetta taki einhvern tíma að breytast 

og þróast: 

Þetta gamla klassíska nám er sprottið úr svo íhaldssömum farvegi 

þetta er svo íhaldssöm músík. Þú er í rauninni fastur í, ég meina 

Mozart, þú spilar hann svona, þú gerir það ekkert öðruvísi. Og þetta 

er allt sko, þetta er mörg hundruð ára ferli að það er bara eðlilegt það 

taki tíma að fylgja með nýjum tíðaranda finnst mér og maður verður 

í rauninni bara að sýna sko þolinmæði, biðlund sýna umburðarlyndi 

og svona vera, en vinna svona þú veist smátt og smátt að því að tala 

við fólk og opna fyrir umræðu og svona reyna að fá annan 

hugsunarhátt bara smátt og smátt. 

 

Selma segir að það hafi alltaf verið talað um að kennarar úti á landi þyrftu að geta kennt 

á mörg hljóðfæri. Í reynd ætti þetta að vera þannig að kenna á hljóðfæri á mismunandi 

hátt þ.e. að nálgast tónlistina á mismunandi vegu. Hún sagði einnig að í sínum skóla 

væru kennarar frá níu löndum sem gæfi möguleika á að kynna tónlist frá mismunandi 

löndum. Þetta væri tækifæri sem gott væri að nýta sér. Hvernig vill hún sjá framtíðina? 

Ég vil að það sé skilgreind braut í klassískri tónlist á öll hljóðfæri 

náttúrulega. Eins og þau eru í dag. Ég vil líka hafa skilgreinda braut 

fyrir poppara. Þá meina ég þá sem vilja ekki læra eftir nótum. Þá sem 

hafa einhverja gáfuna og vilja fá að hjálpa sér að komast áfram. Ég 

vil hafa þá braut. Ég vil líka hafa heimstónlistarbraut ekki endilega 

braut, heldur þann möguleika að fólk geti fræðst um þjóðlagatónlist 

héðan og þaðan úr heiminum. Og nálgast það með þeim hætti sem að 

þjóðlagatónlistin nálgast það. Ekki með klassískum hætti.  

 

Selma setur djasstónlist undir hatt heimstónlistar og segir að engin tónlistarstefna eigi 

að vera öðrum merkilegri eða mikilvægari. 

Ari telur að það verði fleiri tónlistarháskólar, það verði til annar listaháskóli 

með BA nám eða Listaháskólinn taki það föstum tökum: 

Þannig að þetta er sem ég segi að mögulega eftir 20 ár verði fleiri FÍH 

einingar, ef við tölum um FÍH sem tónlistar- efri- stigs rytmískt nám. 

Það verða fleiri einingar og fleiri obsjónir fyrir krakka. Náttúrulega 

ég sé þetta í hryllingi þetta mál allt með sko að þú getur ekki valið 

skóla á höfuðborgarsvæðinu. Að þú þurfir að svindla með 

heimilisfang og krakkinn þurfi að búa í þykjustunni hjá frænku sinni 

til þess að komast í skólann. 

 

Björn sér fyrir sér að áhersla á klassíska tónlist eigi eftir að minnka: 

Það sést, þessi þróun sést bara um víða veröld, það er einhver 

niðursveifla í þessu. En maður er líka að tala um það, bara tala um 

klassískt hvað það er, maður þarf að fara að endurskoða það orð. Við 

þurfum að færa okkur í nútímann svoldið og það er ýmislegt klassískt 

þar.  

 

Hvað varðar stöðu klassískrar tónlistar í tónlistarskólunum, sagði Björn: 

Þú sérð bara rekstur óperuhúsa í heiminum og svona. Jú, þessi tónlist 

verður að vera til, það er engin spurning og það er nú bara eins með 

margt sem er í garðinum hjá manni maður verður að hlúa að því. Það 

má ekki vera misvægi ekki láta aðrar plöntur éta hinar. 

 

Viðmælendur höfðu allir þá skoðun að sama skólakerfi yrði í framtíðinni og er í dag 

þ.e. einstaklingskennsla en útvíkka hana á faglegum nótum. Kennarar í dag og í 

framtíðinni þurfa að geta kennt allra stefnur. Samstarf við grunnskóla þ.e.a.s. að geta 

kennt á grunnskólatíma var stórt mál hjá mörgum kennurum og þá sérstaklega í litlu 

samfélögunum þar sem mikið er um slíka kennslu í dag. Bilið á milli klassískrar og 

rytmískrar tónlistar hefur minnkað og eru flestir mjög sáttir við það en passa þarf að 

engin stefna verði undir. Einstaklingsmiðað nám (e. Inclusion) er sammerkt hjá öllum 

kennurum. 

 

4.5.   UNDIRBÚNINGUR KENNARA UNDIR ALLAR BREYTINGAR SÍÐUSTU 

ÁR 
Viðmælendur voru allir á því að þær breytingar sem hafa orðið í 

tónlistarskólaumhverfinu undanfarin ár hafi verið mjög miklar. Það er ekki bara 

tækninýjungar, þjóðfélagsbreytingar og aðalnámskrá sem um ræðir heldur kom líka til 

að kennaranámið lagðist að mestum hluta niður á þessum tíma. Þau töldu sig ekki hafa 

verið nægjanlega undirbúin undir þetta. Misjafnt er hvernig kennarar bjuggu sig undir 

nýja tíma, sumir voru duglegir að taka á móti nýjungum og aðrir sóttu námskeið eins 

og  Selma sem hefur sótt tíma í rythmískri kennslu til að geta mætt þörfum nemenda.   

Ingi telur að kennarar hafi ekki verið undirbúnir undir allar þessar breytingar 

sem hafa verið síðastliðin 15 ár:  

Við erum örugglega alltaf að leita að því núna hvað getum við gert. 

Við þurfum að fá endurmenntun í einhvers konar snjalltækjum, 

iPada, nótnaskriftarforrit og, þetta er ekki kennt í dag í skólunum 

undirbúningur en við erum enn að vinna í þessu alveg eins og með 

þennan lið tónsmíðar og spuni. Það var alveg fullt af námskeiðum, 

menn komu inn í skólana og voru þarna, komu með hugmyndir og, 

en núna finnst mér vera meira að leita inn í svona tæknidæmi hvernig 

við getum notað þetta.  
 

Aðspurður hvort það væru kennararnir eða skólarnir sem væru að biðja um þetta, 

svaraði Ingi: 

Bæði. Kennararnir, já. En þeir eru svona, sem gerst hefur fyrir þremur 

árum var verið að kynna, það er í dag, heyrðu við þurfum að fara að 

gera þetta. 

 

Anna telur að skólarnir séu íhaldssamar stofnanir en samt á jákvæðan hátt. Hún veltir 

því fyrir sér hversu lengi skólarnir geti leyft sér að vera mikið og lengi eftir á: 

Það hefur alltaf loðað við að þetta væru íhaldssamar stofnanir. Og 

svona eins og þú segir, það er ekki neikvætt og þær eiga á einhvern 

hátt að vera það. En hins vegar getur það auðvitað farið úr hófi bara 

þannig að það slitni bara úr samhengi við samfélagið og skólarnir 

hafa náttúrulega ekki mér vitandi t.d. hvatt til meiri notkunar með 

tölvur. Sko það væri sjálfsagt strax gott skref að það væru tölvur inni 

í öllum herbergjum. Af því, að þó við, höldum okkur bara við það að 

læra andante eftir Mozart þegar þú ert 14 ára. Ef það er tölva inni í 

herberginu þar sem þú kennir og getur farið inn á Youtube og valið 

þér topp flytjanda og hlustað á það með nemandanum þá er það bara 

strax einhvers konar nýting á þessum græjum sem við búum yfir, en 

svo svona gagnvirkni kannski að börnin skapi með tölvu og í gegnum 

einhver forrit og slíkt að þá er mér ekki kunnugt um að skólarnir séu 

neitt að búa til eitthvað svona krassandi. 

 

Lóa hefur sjálf verið mjög vakandi yfir tækninýjungum og nýtt sér það í starfi en telur 

að heilt yfir hafi kennarar ekki verið vel undirbúnir undir komandi tíma: 

Ég held að það sé svoldið almennt, en nei ég held að við séum sko 

eh, ég held að vanti góða almenna kennslufræði bara það að sé, já 

menntaðir kennarar að kenna þetta, það er nefnilega þú getur verið 

alveg rosalega góður spilari en ferlega lélegur kennari. Þannig að 

þetta er svona, mér hefur náttúrulega aldrei fundist kennaradeildin 

hérna heima vera góð. 

 

Aðspurð hvað væri að í kennaranáminu sagði Lóa: 

Ég var enginn kennari þegar ég útskrifast úr henni á neinn hátt, en 

auðvitað náttúrulega reynslan gerir þig að kennara það er auðvitað 

alltaf, þú verður alltaf að fá tækifæri það er ekki það, en það var bara, 

það vantar t.d. ég meina ég held að við þyrftum öll á því að halda að 

taka kannski af og til og fá svona sálfræðikúrsa bara í jákvæðni 

sálfræði og hvernig þú byggir upp nemanda jákvætt, ég held að það 

t.d. þurfa að vera. Þú þarft að vera góður spilari, þú þarft vera sjálfur 

góður spilari en þú þarft líka að vera andlega skilurðu þenkjandi og 

tilbúinn að vinna með börnum, það kannski vantar, ég veit ekki 

hvernig staðan er núna í Listaháskólananum ég verð að viðurkenna 

það. 

 

Jónu finnst kennararnir ekki hafa verið undirbúnir undir breytingar og þegar hún var 

spurð um hvort nýir kennarar væru frekar að koma með nýjungar inn í skólana sagði 

hún: 

Mér finnst ég ekki þekkja nógu vel til ungu kennaranna þannig séð 

til að hérna. Þeir koma náttúrulega inn með tæknina. Þeir eru 

náttúrulega algjörlega opnir fyrir því sko. Mér finnst sumir ungir 

kennarar alveg jafn íhaldssamir í klassíkinni.  

 

Ari segir að kennarar hefðu þurft að vera undirbúnir undir þessar breytingar og þeir 

þyrftu meiri endurmenntun en það er svo einstaklingsbundið hverjir hafa klórað sig út 

úr þessu: 

Eins og ég hef séð þetta í gegnum tíðina þá eru kennarar sem afneita 

þessu mögulega út af hræðslu, en það eru kennarar sem að fagna 

þessu út af fjölbreytileika en yfirleitt eru það kennarar sem að eru 

mjög hæfir í að leita sér upplýsinga sjálfir og sjá þetta sem kost frekar 

en löst. Ég er svona að fara í gegnum bara hérna þennan hundrað 

manna hóp sem ég þekki í kennslu eh. Ég segi það aftur að það þarf 

ekki að vera betri kennari sem lagar sig að þessum nýju tímum. 

Hann sagði einnig: 

Ég sé á kennurum að sumir eru leysa þetta bara mjög ódýrt og halda 

sínum kennsluháttum og draga þetta inn svona hægt og rólega án 

mikillar fyrirhafnar.  

 

Björn segir að kennarar hafi engan veginn verið tilbúnir undir breytt þjóðfélag: 

Nei, ég held að þetta sé það ör bylting að ég held þeir hafi ekki verið 

viðbúnir bylgjunni. 

 

Þegar hann var spurður um nýja kennara sagðist hann eingöngu þekkja nýja kennara 

sem koma úr kennaradeild FÍH skólans:  

Þeir eru frábærir eða þeir sem koma nýir. Þeir eru náttúrulega með 

kennarapróf úr FÍH, mér finnst þeir frábærir. Maður svona þekkir 

meira þar sko. Jú, en auðvitað er ungt fólk ferskt og allt svoleiðis en 

mér finnst þetta unga fólk lausara við fordóma það er tilbúið að gera 

alls konar hluti og til í alls konar. Þó að geti auðvitað vel verið að það 

séu svona klassískir kennarar en svona eins og ég segi það sem maður 

þekkir meira það er það er bara og hefur verið svona í kringum þetta 

fólk. Unga fólkið sem er kannski milli tvítugs og þrítugs það nýtir sér 

tæknina alveg til fulls, er svona víðsýnna og eins og þau séu ófeimin 

við að prufa og skella öllu saman.  
 

Hvað varðar endurmenntun kennara var Björn spurður hvort það sé mikið um það í 

dag og hvernig því sé háttað? 

Þessi endurmenntun í skólanum, mér finnst hún kannski ekki skila,  

neinu sérstöku. Einn og einn svona endurmenntunarþáttur sem er 

fræðandi en, en svona beinir engu svona beint þannig til þess að 

peppa fólk upp.  

 

Allir viðmælendur voru sammála því að kennarar hefðu ekki verið undirbúnir undir 

allar þessar breytingar og má þá nefna eins og t.d. kennaranámið sem datt að stórum 

hluta niður frá því upp úr aldamótum og fram til 2013. Ungir kennarar eru miklu opnari 

fyrir nýjungum og tilbúnir að taka inn nýja hluti að mati viðmælenda en greinilegt var 

að það vantar þessa nýju ungu kennara inn í hópinn og var það áhyggjuefni margra. 

Nýir kennarar sem koma úr rytmísku kennaradeildinni reynast mjög vel og eru opnir 

fyrir öllum nýjungum. 

 Með tilkomu aðalnámskrár kom inn þáttur sem var nýr fyrir flesta kennara en 

það var skapandi þáttur. Skólarnir brugðust við með námskeiðum í spuna og voru 

kennarar ánægðir með þessi námskeið en telja að það hefði átt að vera einhver 

eftirfylgni með þeim, því fæstir telja að kennarar hafi bætt þessu inn í kennsluna. 

Endurmenntun skólanna hefur ekki verið að skila sér nægilega enda miðast hún að 

mestu við allan hópinn en ekki einstakar greinar. Áherslan í dag á endurmenntun bæði 

hjá kennurum og skólastofnunum er tækniþróun og hvernig hægt sé að nýta sér ýmis 

snjallforrit og vefsíður til tónlistarkennslu. Þeir viðmælendur sem eru virkilega að nýta 

sér tækniþróun eins og iPada og snjallsíma í kennslu finna fyrir auknum áhuga 

samkennara sinna til að kynna sér þetta. Ari telur að kennarar séu mistilbúnir í þetta og 

besta leiðin sé endurmenntunarnámskeið:  

Eins og ég hef séð þetta í gegnum tíðina þá eru kennarar sem afneita 

þessu mögulega út af hræðslu, en það eru kennarar sem að fagna 

þessu út af fjölbreytileika, en yfirleitt eru það kennarar sem að eru 

mjög hæfir í að leita sér upplýsinga sjálfir og sjá þetta sem kost frekar 

en löst.  

 

Einn kennari taldi sig hafa verið vel undirbúinn fyrir þessar breytingar og var 

það sá kennari sem hafði verið duglegastur að sækja sér endurmenntun og nýta sér 

tækniþróun.  

 

 

 

 



	  

	  

	  

5.  UMRÆÐUR OG ÁLYKTANIR    
 

Markmið rannsóknarinnar var að varpa ljósi á hvernig tónlistarskólakennarar upplifðu 

breytingar á tónlistarskólaumhverfinu frá aldamótum og hvernig þeir brugðust við. 

Hvort skólarnir brugðust við og hvernig þeir þróuðust á nýjum tímum. 

Rannsóknarspurningin var: Hafa starfshættir tónlistarskólakennara þróast í takt við 

samfélagsbreytingar, tækniþróun og ákvæði aðalnámskrár frá árinu 2000 og ef svo er 

þá hvernig? 

 Meginniðurstaða rannsóknarinnar bendir til þess að kennarar hafi ekki verið 

undirbúnir undir allar þessar breytingar en þeir hafi brugðist við þeim með breyttum 

hugsunarhætti og fjölbreyttari kennsluaðferðum sérstaklega hvað varðar námsefni. 

Flestir telja að skólarnir hafi ekki verið nægjanlega duglegir að efla kennara í starfi með 

endurmenntun og tækniþróun. Allir viðmælendur eru tiltölulega sáttir við aðalnámskrá 

og telja að hún sé nauðsynleg fyrir tónlistarskólakerfið í heild sinni. Það kom á óvart 

hversu vel kennarar eru meðvitaðir um þær breytingar sem hafa orðið í 

tónlistarskólaumhverfinu og hafa reynt að laga kennsluhætti sína að nýjum kröfum. 

Skólarnir eru enn íhaldssamir og hafa lítið lagað sig að breyttum kröfum en kennararnir 

virtust vera á þeirri skoðun að skólarnir þurfi að breytast. Talið er að allar breytingar á 

skólaþróun feli í sér breytingar á skólamenningu og það skipti mestu máli hvernig 

upplifun starfsmanna á breytingunum sé til að þær nái fótfestu (Fullan, 2016). Ef hún 

hinsvegar byggir eingöngu á framtakssemi einstakra kennara þá er hætt við að skólarnir 

nái ekki að þróast sem stofnanir og að allar þær breytingar sem einstakir kennara hafa 

náð að koma á í sínu starfi hverfa með þeim (Fullan, 2016). Þetta misræmi milli 

annarsvegar íhaldssemi skólanna og frumkvæðis kennarana hinsvegar getur verið 

áhyggju efni fyrir tónlistarskólana. Til þess að breyting festist í sessi þá þarf breytingin 

að ná til skólamenningarinnar sjálfrar (Fullan, 2016). 

Aukið aðgengi að tónlist og tónlistarmenningu hefur haft áhrif á nemendur og 

mótað smekk þeirra sem kennarar hafa þurft að taka tillit til. Hargreaves, Miell og North 

(2003) segja að tónlistin hafi mótandi áhrif á sjálfsmynd einstaklingsins og mikið 

menningarlegt gildi fyrir samfélagið og auki lífsgæði þegnanna en móti auk þess smekk 

og lífsstíl.  

 Vægi rytmískar tónlistar hefur aukist í samfélaginu og einnig í 

tónlistarskólunum. Má þar nefna Tónlistarskóla FÍH sem ákveðinn áhrifavald, en sá 

skóli hefur frá stofnun verið brautryðjandi í kennslu rytmískrar tónlistar. Enginn var í 

vafa um að þessi skóli hefði rutt brautina og sérstaklega með tilkomu kennaradeildar 

hafi rytmísk tónlist fengið vægi jafnt á við aðrar tónlistarstefnur sem kenndar eru í 

tónlistarskólum. Viðmælendur voru sammála um réttmæti rytmískrar tónlistar og að 

hún ætti fullan rétt á sér eins og aðrar tónlistarstefnur inni í skólunum hvort sem það 

væru deildir innan skólanna eða sérskólar. Þetta er í samræmi við þær hugmyndir að 

samþykkja eigi allar tónlistarstefnur og líta á hvað tónlist gerir og hvernig hún er notuð 

(Looseley, 2006). Rytmískir kennarar töluðu um breytt viðhorf gagnvart rytmískum 

kennurum sem þeir sögðu að hefðu verið litnir hornauga þegar rytmíska tónlistin kom 

fyrst inn í skólana. Í dag er þetta deyjandi viðhorf og jafnvel útdautt sums staðar. Einn 

kennari benti á að þegar rytmíska námskráin kom 2010 þá var eins og rytmísk tónlist 

hafi fengið samþykki jafnt á við klassíska.  

Tónlistarkennararnir voru mjög meðvitaðir um að í breyttu þjóðfélagi væri þörf 

á meiri sveigjanleika í kennsluháttum sem passar við athugasemdir í skýrslu mennta- 

og menningarmálaráðuneytisins um listkennslu á Íslandi. Þar kom fram að breytt 

þjóðfélag setur pressu á tónlistarskólana að breyta kennsluháttum sínum (Bamford, 

2011). Kennslan hefur þróast út í að vera einstaklingsmiðað nám og er þá átt við þá 

skilgreiningu að skólastarfið snúi að þörfum einstaklingsins en ekki eigi að laga hann 

að skólastarfinu (Washburne, 1953).  Kennarar voru mjög meðvitaðir um að glæða þurfi 

áhuga nemenda á náminu og það er best gert með því að koma á móts við þeirra þarfir 

en án þess að það komi niður á gæðum kennslunnar. Með því að hafa kennsluna 

nemendamiðaða þar sem reynsla hans og áhugi væri í forgrunni væri nauðsynlegt að 

námsefnið væri vel skipulagt. Þannig hefur kennarinn einhvern vegvísi til að geta 

brugðist við áhuga og reynslu nemandans en jafnframt ýtt honum til ákveðins þroska 

(Dewey, 2000).    

 Athyglisvert var að breytt hugsun og breyttar kennsluaðferðir voru sprottnar 

upp úr reynslu og skoðunum kennaranna sjálfra en ekki vegna áherslu skólanna eða 

þrýstings þeirra til breytinga. Einn kennari hafði verið mjög duglegur að sækja 

námskeið og aðra endurmenntun og var munur á hvernig sá kennari virtist vera sáttur 

með ástandið og er að eigin sögn vel undirbúinn undir að svara þörfum nemendanna. 

Rytmískir kennarar voru þeir sem studdust ekki við eina ákveðna kennslubók í sinni 

kennslu og notuðu því meira efni af netinu eða skrifuðu út efni í nótnaskriftarforriti. Þar 

sem nemendur í rytmískri tónlist t.d. á gítar þurfa að læra svo marga þætti eins og 

nótnalestur, hljómaspil, TAB nótnalestrarkerfi og spuna þá er oft erfitt fyrir unga 

nemendur að halda utan um allt þetta og er það m.a. ástæða fyrir því að margir skólar 

hafa aldurstakmörk á rytmískt nám. Það er þægilegra fyrir unga nemendur að hafa eina 

kennslubók þar sem framþróunin er að komast áfram í bókinni. 

Samstaða var um að þörf væri á endurmenntun og að skólarnir hafi ekki verið 

að sinna því hlutverki nægjanlega. Það sem kennarar og skólar eru að líta mikið til í 

dag er hvernig nýta megi tæknina til stuðnings kennslunni. Ánægja var með 

spunanámskeiðin sem margir skólar höfðu boðið upp á þegar aðalnámskráin kom út og 

var það vegna nýs liðar í kennslunni sem er skapandi þáttur. Mörgum fannst þörf á að 

skerpa á þessum þætti námsins og bjóða upp á fleiri spunanámskeið.  

Ekki var hægt að merkja að viðhorf nemenda og foreldra gagnvart náminu hafi 

breyst mikið. Samskipti við foreldra var aftur á móti orðið miklu betra og skilvirkara 

heldur en áður og er það að þakka ýmsum samskiptaforritum eins og tölvupósti og 

SMS. Viðhorf nemenda og foreldra er hægt að tengja við aukið framboð á ýmiss konar 

tómstundastarfi og íþróttum. Það er meira í boði en áður og kröfurnar t.d. í íþróttum 

orðnar töluvert meiri en áður. Fleiri nemendur eru að æfa íþróttir í dag en. t.d. árið 1992 

(Starfshópur um mótun íþróttastefnu, 2006). 

Þar sem rannsakandi var stjórnarmaður í prófanefnd þá taldi hann sig ekki getað 

verið hlutlaus til að rannsaka þennan þátt nánar um hvernig kennarar upplifa 

prófadæmingar en greinilegt var að þeir sem tjáðu sig um þetta höfðu skiptar skoðanir. 

Í rannsókn sem Elín Anna Ísaksdóttir gerði (2012) um reynslu tónlistarskólakennara á 

samræmdu prófakerfi kom fram töluverð gagnrýni kennara og skólastjórnenda á þátt 

prófdómara og prófanefndar. Fróðlegt væri að skoða hvort sjónarmiðin hafi breyst og 

hvort prófadæming hafi náð að batna og einkunnagjöf að samræmast betur.  

 
 



	  

	  

	  

6.  LOKAORÐ 
 

Tónlistarskólarnir á 21. öld og hvernig tónlistarskólakennarar breyttu starfsháttum 

sínum á nýjum tímum er viðamikil spurning. Nauðsynlegt er að skoða þessa þætti að 

mati rannsakanda til þess að hægt sé að skoða hvort tónlistarkennsla sé á réttri braut og 

hvort þörf sé á endurskoðun. Engar sambærilegar rannsóknir hafa verið gerðar á 

íslenskum tónlistarskólum og er því þessi rannsókn frumrannsókn sem gæti hjálpað til 

að meta og skoða á hvaða leið tónlistarkennslan er.  

 Tónlistarskólarnir hafa haft mikið frelsi til að þróast. Sveitarfélög eru ekki 

bundin af því að starfrækja tónlistarskóla þar sem þetta er ekki lögbundin skylda. 

Hvorki mennta- og menningarmálaráðuneytið né Samband íslenskra sveitarfélaga hafa 

á sínum snærum aðila til að halda utan um tónlistarkennsluna. Lítið er um kannanir á 

starfsemi skólanna og kröfur til skólanna snúast oftast að fjárhagshlið skólanna frekar 

en að faglegri hlið starfsins. Með útkomu aðalnámskrár árið 2000 var fyrst komið á 

heildrænni samræmingu skólanna án þess að skerða skólana til að þróast í þá átt sem 

þeir vilja. Að skólarnir hafi ekki þessa miðstýringu sem mörg önnur skólastig hafa 

veldur því að skólarnir eru margir hverjir mjög ólíkir að gerð en eitt er þó sammerkt 

með þeim flestum og það er einstaklingskennsla. Engar rannsóknir eru til sem segja 

nákvæmlega til um árangur tónlistarskólanna, en ef miðað er við önnur Norðurlönd þá 

virðist vera að tónlistarskólakefið hér sé að skila okkur fleiri hljóðfæraleikurum og 

söngvurum en t.d. Svíþjóð og er þá miðað við fjölda nemenda í tónlistarskólum. 

(Kulturdepartementet, 2016). Í Svíþjóð hefur verið annars konar tónlistarskólaumhverfi 

en þar eru oftast allar listgreinar settar saman í einn skóla (Kulturskola) og 

tónlistarkennslutímum verið fækkað og jafnvel settir hópkennslutímar á hljóðfæri. Það 

er almennt álit viðmælenda þessarar rannsóknar að halda skuli í þessa 

einstaklingskennslu sem grunnstoð tónlistarskólakerfisins þó útvíkka megi 

kennsluaðferðir en eingöngu á faglegum nótum.  

Í aðalnámskrá tónlistarskólanna er sagt frá hlutverki og meginmarkmiði 

tónlistarskólanna. 

„Hlutverk og meginmarkmið tónlistarskóla er að efla hæfni, 

þekkingu og þroska nemenda, sem og að stuðla að öflugu tónlistarlífi 

í landinu. Í skólastarfi tónlistarskóla ber að taka tillit til 

margbreytilegra áhugasviða nemenda, getu þeirra og þroska þannig 

að skólarnir þjóni öllum þeim sem sækjast eftir tónlistarnámi. 

Kennsluaðferðir og viðfangsefni skulu vera fjölbreytt og sveigjanleg“ 

(Menntamálaráðuneytið, 2000: bls.13). 

Niðurstaða rannsóknarinnar sýnir að viðmælendurnir eru að vinna 

samkvæmt þessum markmiðum meðvitað eða ómeðvitað en breyttir tímar 

hafa allavega kallað á breytta hugsun sem rímar vel við þessi markmið. Þó 

tónlistarskólar hafi ekki lögbundna skyldu þá skipta þeir máli fyrir 

menningarstefnu ríkisins en þar stendur.  

Stjórnvöld leggja sérstaka áherslu á að efla menningu barna og 

ungmenna á landinu öllu og stuðla að því að þau séu virkir 

þátttakendur í menningarlífinu. Menningarstofnanir ríkisins og aðrir 

aðilar sem njóta opinbers stuðnings eru hvattir til að skipuleggja 

dagskrá sína m.a. með börn og ungmenni í huga og haga starfsemi 

sinni þannig að þau eigi greiðan aðgang að listum og menningu, óháð 

efnahag (Mennta og menningarmála-ráðuneytið, 2013: bls.10). 

Kennaramenntunin lá að mestu niðri meðan á þessum miklu tækni-og 

þjóðfélagsbreytingum stóð auk tilkomu nýrrar aðalnámskrár. Þegar rannsakandi spurði 

viðmælendur út í hvort nýir kennarar væru að koma með einhverjar nýjungar inn í 

skólana kom í ljós að fæstir þekktu nýja unga kennara, það voru helst ungir kennarar í 

rytmískri tónlist sem höfðu komið inn í skólana. Í könnun sem Félag 

tónlistarskólakennara gerði árið 2009 um starfsemi tónlistarskólanna kom fram að 

meðalaldur kennara var 45,1 ár (Félag tónlistarskólakennara, 2009) og einnig töldu 

skólastjórnendur lítið framboð vera á tónlistarkennurum. Með breyttu viðhorfi til náms, 

frá því að vera þekkingamarkmiðsmiðað yfir að vera hæfnimiðað, hefur þörfin á 

eðlilega endurnýjun kennara í skólunum sem koma inn með nýjar ferskar hugmyndir 

aukist. Þar sem meðalaldur kennara er enn hár er mikil þörf á endurmenntun kennara 

til að skólarnir geti þróast eðlilega í átt að breyttum hugsunarhætti.  

Ef dregin er saman niðurstaða rannsóknarinnar má segja að kennarar hafi verið 

meðvitaðir um þær breytingar sem átt hefur sér stað í sínu starfsumhverfi og leitast við 

að bregðast við nýjum tímum og kröfum með breyttum vinnubrögðum. Ekki er hægt að 

segja það sama um tónlistarskólana. Þeir hafi ekki brugðist við breyttum tímum með 

aukinni endurmenntun. Einnig er hægt að draga þá ályktun að kennslan er orðin 

einstaklingsmiðaðri en áður.   



	  

	  

	  
71	  

	  

Við vinnu þessarar rannsóknar rakst rannsakandi oft á veggi þegar leitað var 

eftir upplýsingum og þá sérstaklega tölulegum upplýsingum. Engar haldbærar 

upplýsingar eru til um nemendaþróun í skólum, bæði hvað varðar fjölda nemenda, 

brottfall eða fjölda nemenda miðað við hljóðfæri. Til eru tölulegar upplýsingar um 

fjölda prófa frá því nýtt prófakerfi var sett á laggirnar en engar samanburðartölur eru til 

fyrir tíma aðalnámskrár. Nauðsynlegt er að rannsaka þessa þætti og þar á meðal hverju 

aðalnámskrá hafi breytt.  

Rannsóknin opnaði á margar spurningar. Þar sem tónfræðakennslan er kannski 

líkust námi í grunnskólum eða framhaldsskólum væri fróðlegt að sjá, og bera saman 

t.d. við grunnskólana, hvernig hún hefur breyst sem og aðrar bóklegar greinar í 

skólunum. Tengsl tónlistarskóla við aðrar skólastofnanir eins og grunnskóla, hefur hún 

aukist og hvernig er henni háttað? Fróðlegast væri að sjá samanburð á tónlistar-

skólakennslu hérlendis í samanburði við t.d. önnur Norðurlönd. 

Rannsakandi telur að tónlistarskólarnir standi á ákveðnum tímamótum. Vaxandi 

niðurskurður margra sveitarfélaga í fræðslumálum skapar hættu fyrir marga skóla. 

Eðlileg endurnýjun kennara sem koma með ferskar hugmyndir inn í skólana er það sem 

vantar og er því nauðsynlegt að kennaradeildir starfi í góðu samstarfi við 

tónlistarskólana. Of margir grunnskólar bjóða ekki upp á tónmenntakennslu sem veldur 

því að margir nemendur kynnast ekki tónlist nema með því að sækja tíma í 

tónlistarskólunum. Þetta er nýtt hlutverk tónlistarskólanna. Meginniðurstaða þessarar 

rannsóknar er að tónlistarskólakennarar eru meðvitaðir um stöðu tónlistarkennslunnar 

og hafa það viðhorf til tónlistarkennslunnar sem rímar við helstu hugmyndir 

fræðimanna.  

VIÐAUKAR 
1.   VIÐAUKI 1 – SPURNINGALISTI 

1. Segðu mér frá þér og þínum bakgrunni. 

•   Aldur, starf 
•   Tónlistarmenntun 
•   Starfi í tónlistarskóla 

2. Hvernig upplifir þú tónlistarskólaumhverfið í dag miðað við hvernig það 

var fyrir 15 - 20 árum? 

•   Aðstaða 
•   Viðhorf nemenda til námsins 
•   Samkeppni við t.d. íþróttir 
•   Nám eða tómstundir 
•   Klassísk nálgun á undanhaldi 

3. Að hvaða leyti hafa tónlistarskólar þróast í tengslum við breytt þjóðfélag 

og tækniþróun í samfélaginu? 

•   Hefur námsefnið breyst? 
•   Er verið að nýta tæknina? 
•   Hefur tónlistarstefnan breyst? 
•   Ef svarið er já, þá hvernig? 

4. Hvað var það helsta sem breyttist með tilkomu aðalnámskrár árið 2000? 

•   Skapandi þáttur 
•   Prófakerfið 

5. Hvernig sérðu tónlistarkennsluna fyrir þér eftir 15 – 20 ár? 

6. Nú eru þetta miklar breytingar sem hafa orðið síðustu 15 - 20 árin. Finnst 

þér að kennarar hafi verið undirbúnir undir þetta? 

•   Kennaramenntun 
•   Endurmenntun - símenntun 



	  

	  

	  
80	  

	  

7.   Eitthvað sem þú vilt taka fram að lokum? 

2.   VIÐAUKI 2 – BRÉF TIL VIÐMÆLENDA 
 

Tónlistarskólakennsla á 21. öld, hvað breyttist? 

Hvernig hafa kennarar breytt starfsháttum sínum á nýjum tímum? 

 
Verkefnislýsing: Verkefnið er meistaraprófsrannsókn gerð  af Eiríki G. Stephensen kt: 
071062-4579 og er ætlunin að kanna hvernig tónlistarkennarar breyttu starfsháttum 
sínum síðustu ár í tengslum við útkomu aðalnámskrár og  þjóðfélagsbreytingar. 
Leiðbeinandi er Helgi Þorbjörn Svavarsson 
Rannsakandinn óskar eftir að fá leyfi til að nota niðurstöður úr viðtalinu í rannsóknina 
og fá einnig leyfi til að nota tilvitnanir. Fullrar nafnleyndar verður heitið. Vinsamlegast 
athugaðu að þú hafir rétt til að afturkalla samþykki þitt hvenær sem er. Þú hefur einnig 
rétt til að neita að svara spurningum án þess að tilgreina nokkra ástæðu.  
 
Markmið rannsóknarinnar er að kanna hvaða breytingar kennarar gerðu á starfsháttum 

sínum undanfarin ár með tilliti til tveggja þátta. Tilkomu aðalnámskrár og 

þjóðfélagsbreytinga. 

 

1.   Hefur aðalnámskrá stuðlað að breytingum og framþróun á kennsluháttum og  

kennsluaðferðum? 

2.   Hvernig áhrif hafa samfélagsbreytingar haft á tónlistarkennsluna í dag? Má 

þar líta á ýmsa þætti eins og fjölmenningu, tækniþróun og aukinn hraða í 

þjóðfélaginu. Hvaða áhrif hefur aukið aðgengi að tækni eins og og snjallsímar, 

tölvur og internetið haft á kennsluaðferðir? 

 

Rannsóknin er eigindleg (viðtöl) og eru 9 viðmælendur. Klassískir kennara, rythmískir 

og þau sem kenna báðar stefnur. Þrír í hverjum flokki. Viðtölin eru tekinn upp og síðan 

endurrituð. Eftir að ritgerðin hefur verið varin þá er öllum upptökum og afritum eytt.   

 

Trúnaður: Viðtal, upptökur og afrit eru trúnaðarmál og munu ekki vera notað til annars 
en þeim tilgangi sem lýst er hér að ofan og þriðji aðili fær ekki aðgang að þeim nema 
þess sé krafist með lögum. Allar tilvísanir í viðmælanda verða undir dulnefni og rétt 
nafn viðmælanda mun aldrei koma fram.  
Ef þú hefur einhverjar spurningar varðandi viðtalið, áhyggjur varðandi rannsóknir eða 
hvaða óánægju sem er getur þú tilkynnt það til Helga Þorbjörns Svavarssonar 
helgis@simey.is og er fullum  trúnaði heitið. 


